
«Урысейм щащIащ» фес-
тиваль-жармыкIэр Китайм и 
илъэсыщIэ махуэшхуэхэм, 
щIышылэм и 27-м щегъэ-
жьауэ мазаем и 5 пщIондэ,  
а къэралым щекIуэкIынущ. 
Ляонин къалэм къыщызэре-
гъэпэщ жармыкIэм нэхъы-
бэу щагъэлъэгъуэнур ди 
къэралым щащIа ерыс-
къыхэкIхэмрэ шхыныгъуэ 
зэ мылIэужьыгъуэхэмрэщ. 

УРЫСЕЙ экспорт центрым, 
Урысей экспортерхэм защIэ-
гъэкъуэнымкIэ къэрал инс-
титутым, Урысейм и Прави-
тельствэмрэ Ляонин хэгъэ -
гум и ЦIыхубэ Правительст-
вэмрэ я щIэгъэкъуэну иджы 
япэу къызэрагъэпэщ Iуэхум 
Урысей Федерацэм щыщу 
IуэхущIапIэ 70-м щIигъу хэты-
нущ, хьэпшып, шхыныгъуэ 
лIэужьыгъуэу 1400-рэ утыку 
кърахьэнущ. А тхьэмахуэм 
къриубыдэу цIыху мелуни 3-м 
щIигъу жармыкIэм къекIуэ-
лIэну хуагъэфащэ къызэгъэ-
пэщакIуэхэм. 

Урысейм и мэкъумэш Iэна-
тIэм лъэ быдэкIэ нэхъ щыува 
компаниехэрщ псом япэу гъэ-
лъэгъуэныгъэм ирагъэблэ-
гъар. Ахэр: «Мираторг», «Чер-
кизово», «Эфко», «Балтика», 
«МАКФА», «Союзпищепром», 
«Объединенные кондитеры», 
«Славянка», «Русский краб», 
«СЗРК», «Эконива», «Комос», 
«БРПИ», «Дядя Ваня», «АБИ 
Продакт», нэгъуэщIхэри.

Китайхэм я илъэсыщIэ Iэ-
нэм трагъэувэну, жармы кIэм 
къыщащэху хъунущ фо, мо-
рожнэ, кIэнфет, вафлъэ, 
 нэгъуэщI IэфIыкIэ зэмы-
лIэужьыгъуэхэр, нартыхум 
 къы хэщIыкIа IэфIхэр, квас, 
пе ченье, мэрзей, торт, нэ-
гъуэщIхэри. Урысейм ищэр 
Китайм и электроннэ Iэмал-
хэмкIэ къэпщэхъу хъун хуэ -
дэу зэтраублащ. «Урысейм 
щащIащ» брендым щIэту дя-

КъБР-м и Iэтащхьэ КIуэкIуэ Казбек 
 Iуащхьэмахуэ щIыналъэм и админист-
рацэм и унафэщI Соттаев Къурмэн лэ-
жьыгъэ IуэхукIэ хуэзащ. Ахэр тепсэ лъы-
хьащ УФ-м экономикэ зыужьыныгъэмкIэ 
и министерствэм иджыблагъэ щекIуэкIа 
зэIущIэм ипкъ иткIэ щIыналъэм дяпэкIэ 
зэрызиужьыпхъэм. 

IУАЩХЬЭМАХУЭ щIыналъэм дызэрыт зэ-
маным щылажьэ проектхэм мыхьэнэшхуэ 
нэхъ зиIэу яхэтыр Тырныауз деж щIым 
 хъугъуэфIыгъуэхэр къыщыщIахыу зэры зэ-
траублэжырщ, абы бгъэдыхьэ гъуэгухэр 
пхашакIэщ, дяпэкIэ Iуащхьэмахуэ лъапэм и 
инфраструктурэм зрагъэужьынущ, абы 
 хеубыдэ «Iуащхьэмахуэ» турист хэщIапIэр 
яухуэну зэрамурадри. Гипс къыщыщIах 
«Гипсолит» IуэхущIапIэм лэжьэн щIидзэж-
ри, цIыху 300-м IэнатIэ ягъуэтащ. 

Гулъытэ зыхуэфащэ лъэныкъуэхэм язщ 
Iуащхьэмахуэ щIыналъэм хиубыдэ къуа-
жэхэм я инфраструктурэр къэгъэщIэрэ-
щIэжыныр. «Псы къабзэ» къэрал проек-
тым ипкъ иткIэ, Былым псы къыщIэшыпIэ, 
псы итыпIэу тIу, псы зэбгрышыпIэ щау-
хуащ. Азаурэ Iуащхьэмахуэ жылэмрэ я 
зэхуакум дэт псы ижыпIэр зэрагъэпэщы-

жащ. Республикэм и бюджетым къыхэкIыу, 
фэтэр куэду зэхэту Тырныауз дэт унэ 15-м 
лифтхэр щахъуэжащ. Бахъсэн Ипщэ, Iуащ-
хьэмахуэ жылэхэм, «Жантыгъуэн» альпи-
нист хэщIапIэм хуэкIуэ гъуэгухэр зыхуей 
 хуагъэзащ. 

ЩIыналъэм зэIузэпэщ щащIыжащ егъэ-
джэныгъэм епха IуэхущIапIи 4: Тырныауз, 
Былым, Нейтринэ, Iуащхьэмахуэ дэтхэр. 
КъинэмыщIауэ, щIыналъэм и къалащхьэм 
дэт, Кулиев Къайсын и цIэр зезыхьэ Щэн-
хабзэмкIэ уардэунэр зэрахьащ, Молодёж-
ный уэрамдэкIыр зэрагъэпэщыжащ. 

ЦIыхухэм япэ медицинэ дэIэпыкъуныгъэ 
щагъуэт IуэхущIапIэхэр зэрызэрагъэпэщыж 
программэм ипкъ иткIэ Iуащхьэмауэ жы-
лэм амбулаторэщIэ къыщызэIуахынущ. Ар-
дыдэм щаухуэнущ цIыху 300 зыщIэхуэну 
щэнхабзэмкIэ унэрэ спорт зэмылIэужьы-
гъуэхэм зыщыхуэбгъэсэфыну комплексрэ. 
Лэжьыгъэ псори илъэсым и кIэм зэфIа-
гъэкIынущ. 

Дызытехьа илъэсым щIыналъэм модуль 
библиотекэхэр къыщызэIуахыну я мурадщ, 
егъэджэныгъэмрэ щэнхабзэмрэ епха 
 IуэхущIапIэхэри Кенделен дэт поликли-
никэмрэ амбулаторэмри зэIузэпэщ ящIы-
нущ, инфрастурктурэми елэжьынущ. 

Илъэс блэкIам къехъулIахэмрэ 2024 
гъэм къапэщылъ къалэнхэмрэ теп сэ-
лъыхьын мурадкIэ КъБР-м и Iэтащхьэ 
КIуэкIуэ Казбек Шэджэм муниципальнэ 
щIыналъэм и  администрацэм и унафэщI 
Борсэ Юрэ хуэзащ. 

РЕСПУБЛИКЭМ хэт адрей щIыналъэхэми 
ещхьу, мыхьэнэ нэхъ зрат лэжьыгъэу Шэ-
джэм щIыналъэм щрагъэкIуэкIыр дзэ Iуэху 
хэхам хэт зауэлIхэмрэ абыхэм я унагъуэ-
хэмрэ зэрызыщIагъакъуэрщ. ЗауэлIхэр здэ-
щыIэ щIыпIэхэм щIэх-щIэхыу ягъакIуэ пса-
пэхуэщIэу зэхуахьэса хьэпшыпхэмрэ ерыс-
къымрэ зэрылъ хьэлъэзешэ машинэхэр. 

ЩIыналъэм и экономикэм узыщыгу-
фIыкIыпхъэу къыхэхъуахэм язщ Кавказ 
Ищхъэрэм нэхъ ину ит хуабэщ комплекс 
къызэрыщызэIухар, абы хадэхэкIхэр ща-
гъэкIынущ. Лэжьыгъэм ирахьэлIэну инвес-
тицэхэр сом меларди 9-м нос, лэжьапIэ 
460-рэ къызэрагъэпэщакIэщ. Лэжьэн щIэ-
зыдзэжа Шэджэм абдж заводым къуда-
мэщIэ щаутIыпщащ, медицинэ мурадкIэ 
къагъэщхьэпэну абджхэкIхэр къыщIи-
гъэкIыну, къэралыр зыхъумэжын IуэхукIэ 
зыхуэныкъуэ Iэмэпсымэхэри хиубыдэнущ 
абы щащI абджхэм. Лэжьыгъэр абдж зэ-
мыфэгъухэр къыщIагъэкIынымкIэ яублэну 
я мурадщ, абы и фIыгъэкIэ IэнатIэщIэу 
 240-рэ къыхэхъуэнущ. 

«Псы къабзэ» къэрал проектым ипкъ ит-

кIэ, Нартанрэ Лашынкъейрэ псы зэхуэ-
хьэсыпIэхэр щызэрагъэпэщыжащ, щIыпIэ 
бюджетым къыхэкIыу Шэджэм Ищхъэрэм 
псы щызэбгрызыш бжьамийхэр зыхуей 
 хуагъэзащ. Шэджэм - Булунгу гъуэгур 
зэIузэпэщ ящI, ар лэжьыгъэшхуэ зэхьэлIап-
хъэхэм хеубыдэ. Ахэр щрагъэкIуэкI псые жэ-
хым и лъабжьэм, иджырей Iэмэ псымэхэр 
къагъэщхьэпэу. 

ЕджакIуэ 800-м нэс зыщIэхуэну школ 
 щаухуэ Шэджэм. Къалэм щаутIыпщащ 
спорт джэгупIэ «Iущрэ» лъакъуэрыгъажэ 
къэжыхьыпIэрэ. Щхьэлыкъуэ щаухуэ спорт 
лIэужьыгъуэ куэдым зыщыхуэбгъасэ хъуну 
зал. Иужьрей илъэс 65-м къриубыдэу иджы 
япэу къызыхуэтыншэу зэрагъэпэщыжащ 
Лашынкъей дэт школ №1-р. «Узыншагъэр 
хъумэн» проектымкIэ къуажэ амбулато-
риплIрэ Шэджэм щIыналъэм и сымаджэщ 
 нэхъыщхьэм и сымаджэхэм щеIэзэ кор-
пусымрэ зэIузэпэщ ящIынущ. 

Илъэс блэкIам Шэджэм щIыналъэр къа-
лэхэр псэупIэ тынш щIынымкIэ урысейпсо 
зэхьэзэхуэм щытекIуащ, «Шэджэм: ипэкIэ 
докIуатэ» проектыр игъэхьэзыра нэужь. 
КъызэщIэубыдауэ щIыпIэр егъэфIэкIуэным 
хеубыдэ сымаджэщым и пщIантIэр зэ Iу-
зэпэщ щIынри. Лэжьыгъэхэр мыгувэу яуб-
лэнущ. Шэджэмдэсхэм иджы зыхуагъэ хьэ-
зыр Урысейм ухуэныгъэ IуэхухэмкIэ и ми-
нистерствэм иригъэкIуэкIыну зэпеуэм зэ-
рыхэтынум. 

Шэджэмдэсхэр къикIуэтынукъым

ЗэхъуэкIыныгъэ куэд къапэщылъщ

Урысейм къыщыщIагъэкIхэр
Китайм щагъэлъэгъуэнущ

пэкIэ а къэралым и лъэпкъ 
тыкуэнхэм щащэнур мин зыб-
жанэм щIигъуащ. 

- «Урысейм щащIащ» фес-
тиваль-жармыкIэр Урысей-
мрэ Китаймрэ я экономикэ 
зэпыщIэныгъэм нэхъри зе-
зыгъэужьыну лъэбакъуэщ. 
Ди компание лъэрызехьэхэм 
къыщIагъэкIхэмрэ ящIхэмрэ 
китайхэм ирагъэлъагъуну, 
 зэгурыIуэныгъэхэр дащIыну 
 Iэмал яIэнущ, апхуэдэуи ду-
нейпсо утыкум Урысейм и 
пщIэр щигъэбыдэнымкIэ 
 IэмалыфIщ кърахьэжьа 
Iуэхур, - жиIащ Урысей экс-
порт цент рым и генеральнэ 
унафэщI Никишинэ Веро-
никэ. 

Псом нэхърэ нэхъыщхьэр 
компаниехэм ягъэпэжын зэ-
ры хуейрщ зи жьауэ щIэт 
брендыр - «Урысейм ща-
щIащ». 

Фестиваль-жармыкIэм са-
бийхэми, балигъхэми папщIэ 
мастер-классхэр щагъэлъэ-
гъуэнущ. Абы къищынэ мы-
щIауэ, урысей къэфакIуэхэм, 
уэрэджыIакIуэхэм зыкъыща-
гъэлъагъуэ утыку щыIэнущ, 
урыс хабзэр, шыфэлIыфэр, 
хьэлыр, теплъэр зыхэплъа-
гъуэ хьэпшыпхэмкIэ гъэщIэ-
рэщIа сурэт зытрегъэхыпIэ 
яузэдынущ. 

Урысей экспорт центрым 
компание псоми мылъкукIи 
нэгъуэщI IуэхухэмкIи защIе-
гъакъуэ хамэ къэрал ры-
нокхэм хыхьэн папщIэ, абы 
хэтщ «Дунейпсо кооперацэм-

рэ экспортымрэ» лъэпкъ про-
ектри.

IэщIагъэлIхэм зэрыжаIэм-
кIэ, Экспортыр дэIыгъыным-
кIэ лъэпкъ проектыр 2030 гъэ 
пщIондэ ягъэкIуэтэнущ. 

Дыщыгугъынщ абы и фIы-
гъэкIэ Урысей Федерацэм и 
хэгъэгухэр зэгухьэурэ фе-
деральнэ щIыналъэхэм къы-
щыщIагъэкI, щащI, ща-
гъэкIхэр зыщIагъэувэ бренд-
хэр дяпэкIэ къэрал кIуэцI, 
къэрал щIыб сатум лъэ бы-
дэкIэ щыувыну. Фигу къэд-
гъэкIыжынщи, дэри диIэщ 
«Кавказым щащIащ» урысей 
маркэр. Ар Кавказ Ищхъэрэм 
и ерыскъыхэмрэ хьэпшы пэм-
рэ я фIагъым и дамыгъэщ 
икIи ди щIыналъэм щыла -
жьэ хьэрычэтыщIэхэм я деж-
кIэ сэбэпышхуэщ. 

Урысейм иIэщ «Удмуртием 
щащIащ», «Юграм щащIащ», 
«Алтайм щащIащ», «Кавка-
зым щащIащ» маркэхэр. А 
хьэп шыпхэм е ерыскъыхэм я 
сертификатыр «Рос качест-
во»-м къариту аращ икIи ар 
фIагъым и шэсыпIэ нэс 
 хъуащ. 

«Кавказыр игъащIэ лъан-
дэрэ и ерыскъыхэмкIэ, и 
хьэщIэ егъэблэгъэкIэмрэ гъэ-
хьэщIэкIэмкIэ цIэрыIуэщ. 
Иджыпстуи шхыныгъуэфI -
хэр, псы зэмылIэужьыгъуэхэр 
къы щыщIагъэкI. А псори эко-
логие и лъэныкъуэкIэ зыхуэ -
дэ щымыIэу къабзэщ. Ди 
 гуапэу Урысей псом я пащхьэ 
итлъхьэнущ фIагъ лъагэ зиIэ 
ерыскъыхэкIхэр, апхуэдэ 
щIы кIэкIэ, ди хьэрычэты-
щIэхэм дадэIэпыкъунущ», - 

жеIэ «Кавказ.РФ»-м и гене-
ральнэ унафэщI Юмшанов 
Андрей.

Кавказым къыщыщIагъэкI-
хэр псори ерыскъы хьэлэлщ 
икIи «щхъуантIэщ» - экологие 
и лъэныкъуэкIэ къабзэщ. Кав-
каз Ищхъэрэ федеральнэ 
щIыналъэм апхуэдэ ерыс-
къыхэкI къыщIэзыгъэкI, мы 
маркэр къэзыщта IуэхущIа-
пIитху итщ, щыр - Ставро-
поль, тIур Къэбэрдей-Балъ-
къэрым щолажьэ. Ахэр махуэ 
къэс нэхъыбэ мэхъу. Абыхэм 
я нэхъыбэр ерыскъы къы-
щIэзыгъэкIхэращ, ауэ узын-
шагъэр хъумэн IэнатIэм епха-
хэри яхэтщ. 

«Кавказым щащIащ» да-
мыгъэр зытетыр нэхъыфIу 
ящэнымкIэ «Роскачество»-р 
дэIэпыкъуэгъу мэхъу. Абы 
нэмыщIу, а дамыгъэр зыIэ-
рагъэхьэну хуейуэ зи дэфтэр 
зытахэм я хьэрычэт Iуэхур 
 нэхъыфI, тынш хъунущ, къэп-
щытэныгъэ лей хэмыту ягъэ-
лэжьэнущ, апхуэдэуи Урысей 
Федерацэм и Правитель ст-
вэм и Саугъэтыр зыIэрагъэ-
хьэнымкIэ зэпеуэм хэтыну 
 Iэмал яIэщ, жыпIэнурамэ, 
Iуэху щIапIэм лэжьэкIэм зезы-
гъэужьыну щыIэ псори къы-
хуогъэсэбэп.

Апхуэдэ дамыгъэ зиIэ хьэ-
рычэтыщIэм дзыхь хуэпщI 
 хъунущ, апхуэдэуи гугъуехь 
хэмыту Урысейм и къалэш-
хуэхэм дэт сату щIыпIэ нэхъ 
инхэм я IэрыкIыр щащэну Iэ-
мал къарет, дунейпсо утыку-
хэм йохьэ.

Псоми зэращIэщи, Кавказ 
Ищхъэрэм ис лъэпкъхэр зэ-
ры цIэрыIуэ IэщIагъэ зырыз 
яIэщ, ижь-ижьыж лъандэрэ 
лъэпкъым къыдекIуэкIыу. 
Мис апхуэдэ IэпщIэлъапщIэ-
хэм я IэдакъэщIэкIхэри хаб-
зэм къызэригъэувым тету 
яхуэ щэнущ, зыри пэрыуэгъу 
къахуэмыхъуу. 

НЭЩIЭПЫДЖЭ  Замирэ. 

Лъэпкъ проектхэмрэ къэ-
рал программэхэмрэ я фIы-
гъэкIэ, мы илъэсхэм уна-
гъуэхэмрэ сабийхэмрэ хуа-
бжьу защIегъакъуэ къэра-
лым. БлэкIа илъэсым а 
Iуэхур зэпымыууэ екIуэ-
кIащ. Илъэс псом и кIуэцIкIэ 
компенсацэхэр, сабий посо-
биехэр, субсидиехэр, мазэ 
къэс ят ахъшэр хуагъэкIуащ 
абы хуэныкъуэхэм. Апхуэдэ 
цIыхуу республикэм исщ 
мин 265-рэ.

САБИЙМ щхьэкIэ ират 
ахъшэр абы и ныбжьым, уна-
гъуэр зыхуэныкъуэм, цIыкIу 
дапщэ яIэми елъытащ. Ап-
хуэдэ пособие мазэ къэс 
 иратащ сабий мини 150-м. 
Сабий зэрыс унагъуэхэм 
 хуаутIыпща ахъшэр сом ме-
лард 30-рэ мелуани 147-рэ 
мин 842-рэ мэхъу. 

Зи гугъу тщIы мылъкум 
анэм и ахъшэр хэткъым. 
Къэбгъэлъагъуэмэ, сабий зэ-
рыс унагъуэхэм ядэIэпыкъу-
ныр, къэралым, республикэм 
щрагъэжьащ 2017 гъэм. А 
илъэсым республикэм ахъ-
шэу щатар сом мелуни 100 
къудейщ. Иджы а дэIэпы-
къуныгъэр хуэдэ 300-кIэ хэ-
хъуащ.

Мыпхуэдэ лэжьыгъэр тын-
шу щызэфIагъэкI къэрал 
IуэхущIапIэхэм. Къэралым и 
дэIэпыкъуныгъэ хуэныкъуэ 
жылагъуэм, псом япэ ны-
къуэдыкъуэхэмрэ зи ныбжь 

хэкIуэтахэмрэ, зыхуей псори 
занщIэу щызэфIагъэкI абы. 
Къапщтэмэ, апхуэдэ социа-
льнэ Iуэхухэр щызэфIа-        
хыу Къэбэрдей-Балъкъэрым 
Iуэху щIапIи 9 итщ. Абыхэм зы 
илъэсым къриубыдэу цIыху 
мин 40-м Iуэхутхьэбзэ щы-
хуащIэ. 

И гугъу пщIыну игъуэщ къэ-
рал, щIыналъэ Iуэхутхьэб-
зэхэр цIыхухэм яхуэщIэным-
кIэ Къэрал Iуэхутхьэбзэхэм я 
портали къызэрызэIуахам. 
«Цифровая трансформация» 
лъэпкъ Iуэхум ипкъ иткIэ, 
щIыналъэм щылажьэ порта-
лым цIыху куэдым къахуэ-
сэбэп Iуэхутхьэбзэ 87-р элект-
рон Iэмалым хуагъэкIуауэ 
шо лажьэ. Апхуэдэ щIыкIэкIэ, 
къэрал къулыкъущIапIэхэм 
щахъумэ хъыбархэмрэ ща -
щIэ Iуэхутхьэбзэхэмрэ зыуэ 
щыт порталым щызэпащIащ. 
Абы, шэч хэмылъу, Iуэхур 
нэхъ тынш ищIащ. Зыуэ щыт 
къэрал порталым нобэкIэ 
цIыху мин 800-м зыщрагъэт-
хащ. 

ШЫПШ  Даянэ. 

Хуэдэ  300-кIэ
хэхъуащ

Адыгэ нысашэ джэгу
АДЫГЕЙ. Хуэдз къуажэм Щэнхабзэм-

кIэ и унэм щагъэлъэгъуащ Адыгейм 
цIыхубэ къафэмкIэ и «Налмэс» ансам-
блым и «Адыгэ нысашэ джэгу» спек-
таклыр. 

ЩЭНХАБЗЭМКIЭ министерствэм къызэ-
ритымкIэ, ар ягъэуващ Урысей Федера-
цэм ЩэнхабзэмкIэ и министерствэм къа-
рита грантымкIэ, цIыхубэ гъуазджэм твор-
ческэ проектхэр щызэфIэхын Iуэхум хиу-
быдэу. Езы проектыр хуэщIащ лъэпкъ 
мыинхэм я щэнхабзэр, блэкIа лIэщIы-
гъуэхэм къыпхаха щIэиныр хъумэным. 

Спектаклым еплъахэм къыхагъэщащ 
къафэхэр, макъамэр, фащэ екIухэр, ар-

тистхэм я утыку итыкIэр гунэс зэращы-
хъуар. КъинэмыщIауэ, куэдым жаIащ а 
спектаклым щIалэгъуалэм и дежкIэ мы-
хьэнэшхуэ зэриIэр. 

Министрыр
арэзы тохъуэ

КЪЭРЭШЕЙ-ШЭРДЖЭС. Урысей Фе-
дерацэм егъэ джэныгъэмкIэ и министр 
Кравцов Сергейрэ КъШР-м и Iэтащхьэ 
Темрезов Рашидрэ щыIащ сыт и лъэны-
къуэкIи зыхуей хуагъазэу къызэIуахы-
жа, Черкесск къалэм дэт еджапIэ №6-м. 
Ар школакIуэ миным хуэщIащ икIи зэ-
маным къызэригъэувым тету сыт и 
лъэны къуэкIи зэпэщщ. 

КРАВЦОВ Сергей апхуэдэуи игу ири-
хьащ Инжыдж станицэм дэт япэ школым 
щрагъэкIуэкIа лэжьыгъэхэр. Фигу къэд-
гъэкIыжынщи, министрыр абы щыIауэ 
щытащ нэгъабэ и накъыгъэм. Зэгъэпэ-
щыжыныгъэ лэжьыгъэр зэрекIуэкIым 
еплъа нэужь, Кравцовым абы щыгъуэ гу 
лъаригъэтат Хэку зауэшхуэм хэта егъэ-
джакIуэхэмрэ еджакIуэхэмрэ я фэеплъыр 
зэрыт щIыпIэр зыхуей хуагъэзэну.

Фэеплъми абы къедза щIыпIэми ягъуэ -
та зэхъуэкIыныгъэхэр зригъэлъэгъуа нэ-
ужь, министрым еджапIэми зыщип лъы-
хьащ. ЕджапIэр щызэрагъэпэщыжым 
 къалъытащ школакIуэхэмрэ абыхэм я 
 адэ-анэхэмрэ къыхалъхьа жэрдэмхэри. 
Арати, иджы жылэдэсхэм яIэ хъуащ 
иджырей зэманым сыт и лъэныкъуэкIи 
екIу IуэхущIапIэ. 

УЭРДОКЪУЭ Женя.

КъБР-м и Iэтащхьэ КIуэкIуэ 
 Казбек щэбэт кIуам яхуэзащ зи 
щхьэ IуэхукIэ зыкъыхуэзыгъэза-
хэм. УнафэщIым деж къеблэгъа-
хэр нэхъыбэу зыгъэпIейтейр псэ-
упIэ-коммунальнэ IэнатIэм, цIыху 
куэд щызэхуэс щIыпIэхэр зэIу-
зэпэщ щIыным, гъуэгухэр зыхуей 
хуэгъэзэным, къат куэду зэтет 
унэхэр къэгъэщIэрэщIэным епха 
Iуэхухэрт. 

«ЦIЫХУХЭМ я гуныкъуэгъуэ псо-
ми делэжьынущ. Апхуэдэу ди дэ-
Iэпыкъуэгъу хуэныкъуэу къэкIуащ 
сабииплIым я анэр. ЩытыкIэ гугъу 
зэрихуам къыхэкIыу, и псэукIэр 
зэIузэпэщ щIынымкIэ къыдэлъэ-
Iуауэ аращи, зыхуэныкъуэ псори 
хуэтщIэнущ», - щетх КIуэкIуэ Каз -
бек и телеграм-каналым. 

Къэралым и Iэтащхьэ Путин 
Владимир УФ-м и президент хэ-
хыныгъэхэм зэрыхэтынум теухуа-
уэ и Iуэхур къызэрыдаIыгъым 
 папщIэ зэхуихьэса IэщIэдзыр хуэ-
дипщIкIэ нэхъыбэщ законымкIэ 
къэгъэлъэгъуа бжыгъэм нэхърэ. 

ПУТИНЫМ и хэхакIуэ штабым и 
унафэщIхэм ящыщ Машков Вла-
димир нэхъ ипэкIэ къыхигъэщауэ 

ЛъэIухэр
ягъэзащIэ

IэщIэдзхэр зэхуахьэс
щытащ кандидатым папщIэ IэщIэдз 
мелуани 3 зэхуахьэсыну зэры-
хуагъэфащэр. 

Законым къызэрыщыгъэлъэ-
гъуамкIэ, хэхыныгъэхэм хэтыну 
езыр-езыру зыкъэзыгъэлъагъуэхэм 
УФ-м и ХэхакIуэ комиссэ нэхъыщ-
хьэм Iэрагъэхьэн хуей IэщIэ дзыр 
мин 300 мынэхъ мащIэу щытып-
хъэщ. 

ФедерацэмкIэ Советым прези-
дент хэхыныгъэхэр триухуащ 2024 
гъэм гъатхэпэм и 17-м. IэIэтыр ма-
хуищкIэ екIуэкIынущ: гъатхэпэм и 
15, 16, 17-хэм. 

Мы зэманым къэралым и Iэта-
щхьэ хъуным цIыху 11 щIобэн. 
Иджыпсту УФ-м и ХэхакIуэ комиссэ 
нэхъыщхьэм кандидатищ итхащ - 
Слуцкий Леонид, Харитонов Ни-
колай, Даванков Владислав сымэ. 
Ахэр парламентым и партхэм я 

лIыкIуэу щытщи, кандидату зыкъа-
гъэлъэгъуэн щхьэкIэ я Iуэхур къызэ-
рыдаIыгъым теухуауэ цIыхухэм я 
IэщIэдзхэр яIэн хуейкъым. 

Парламентым хэмыт политикэ 
партхэм щыщхэм - Малинкович 
Сер гей, Надеждин Борис, Богданов 
Андрей, Бабурин Сергей, Свиpи-
довэ Иринэ сымэ - щIышылэм и 31 
пщIондэ IэщIэдз мини 100-м нэс 
 къагъэлъэгъуэн хуейщ.

Езыр-езыру зыкъэзыгъэлъа-
гъуэхэм - Путин Владимир, Рус-
ских Радэ, Баташев Анатолий сы -
мэ - ЦИК-м IэщIэдз мин 300 мы-
нэхъ  мащIэ ирагъэхьын хуейщ. 
Президент хэхыныгъэхэм хэтыну-
хэр къы хэтхыкIыныр ЦИК-м зэ-
фIигъэкIын хуейщ мазаем и 10 
пщIондэ.

КЪАНЩАУЭ  Мэлычыпхъу.

Ставрополь крайм и губернатор Влади-
миров Владимир мы махуэхэм Налшык 
лэжьыгъэ IуэхукIэ къэкIуащ. Ар къала-
щхьэм щыхуэзащ КъБР-м и Iэтащхьэ 
КIуэкIуэ Казбек. ЩIыналъэхэм я уна-
фэщIхэр тепсэлъыхьащ адэкIэ зэрызэ-
дэлэжьэну щIыкIэхэм. 

МЭКЪУМЭШ-промышленнэ IэнатIэмрэ 
туризмэмрэ щекIуэкI лэжьыгъэхэмкIэ куэ -
ду зэпыщIащ Ставрополь краймрэ Къэ-
бэрдей-Балъкъэрымрэ. ХадэхэкIым, пхъэ-
щхьэмыщхьэм, жылапхъэхэр гъэхьэ зы ры-
ным епха унэтIыныгъэхэм щекIуэкI Iуэху зе-
хьэкIэ мардэхэмкIэ дапщэщи жыджэру 
зэдогуашэ щIыпIэхэр. ЗэIущIэм зэрыщы-
жаIамкIэ, апхуэдэ зэпыщIэныгъэхэр дяпэ-
кIи ефIэкIуэнущ. 

- КъинэмыщIауэ, гулъытэ хэха зыхуэтщIа 
Iуэхугъуэхэм хохьэ егъэджэныгъэ, щIалэ-
гъуалэ проектхэр гъэзэщIэным щыщхэр. 
Абыхэм я нэхъыбапIэр Псыхуабэ дэт 
«Мэшыкъуэ» егъэджэныгъэ центрым щед-
гъэкIуэкIынущ, - жиIащ КIуэкIуэ Казбек, 
зэIущIэм тепсэлъыхьу. - Ди къэралым и 
Президент Путин Владимир унафэ зэ-
рищIамкIэ, а центрыр хъунущ щIалэгъуа-
лэм IэщIагъэ егъэгъуэтынымкIэ унэ-
тIакIуэхэм лэжьыгъэ щызэфIах IуэхущIа-
пIэу. 

Владимиров Владимиррэ КIуэкIуэ Каз-
бекрэ апхуэдэу тепсэлъыхьащ зи пашэ 
 щIыналъэхэр КИФЩI-м щекIуэкIыну Кав-
каз инвестицэ форум иным зэрыхэтынум. 
Ар Минводы къалэм накъыгъэ мазэм и 
кIэм къыщызэрагъэпэщынущ. 

Жыджэру  зэдогуашэ

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

ЛэжьэкIэмыщIэ и Iуэху хэщIыркъым.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Акъылым и лъапсэ

ЗэпIэзэрытыныгъэ

Вагъуэм  и  лыдыкIэр
Лъэужь нэху
къытхуэзыгъэнаЛъэпкъым и 

цIыху пэж

АдыгэлI  щэджащэ  Къалмыкъ  Юрэ  къызэралъхурэ  илъэс 90   ирокъу

Тхыдэр зыгъэкIуатэр 
цIы хухэрщ. Куэд-мащIэми, 
дэтхэнэ зыми абы и Iыхьэ 
хелъхьэ, дунейм зэрытет 
къудеймкIэ, арщхьэкIэ 
языныкъуэхэм я щыIэны-
гъэр тенджызым и зы 
ткIуэп сым хуэдэщ – мы-
хьэнэшхуэ иIэкъым. Ад-
рейхэм я гъащIэм и дэтхэнэ 
махуэри куэдым гъуазэ 
яхуохъу. Иужьрейхэм, зи 
гъа щIэри зи гуащIэри бэм 
япыщIауэ псэуахэм, 
ящыщщ Къалмыкъ Юрэ 
Хьэмзэт и къуэр.

ЩIЭНЫГЪЭЛI Iущым, по-
литикышхуэм икIи жылагъуэ 
лэжьакIуэшхуэм и щIэин 
лъа пIэхэм ящыщщ абы и 
къа лэмыпэм къыпыкIа тхы-
гъэ зэмылIэужьыгъуэхэр. 
Абы хэм щыгъуазэ защы-
хуэпщIкIэ, занщIэу зыхы-
бощIэ акъылышхуэмрэ гуп-
сысэ куумрэ я лъапсэм узэ-
рихьар. Апхуэдэщ Къалмы-
къым и гукъэкIыжхэр 
щы зэ хуихьэсыжауэ щыта 
«Гъа щIэм и къэгъэ шыпIэ-
хэр» тхылъыр. Ар зэрызэхэлъ 
Iыхьэхэри авторым тхуегъэ-
наIуэ: «ПарламентитIым. Зы 
Правительствэм. Лъэпкъ зэ-
щIэхъееныгъэм». Тхы лъым 
апхуэдизу узыIэпешэри, 
къып фIощI ар зэ тIысыгъуэ-
кIэ итхауэ. ЛIэщIыгъуэ блэ-
кIам и 80 гъэхэм я кIэухым – 
90 гъэхэм я пэщIэдзэм ди 
къэралым щекIуэкIа зэ-
хъуэкIыныгъэхэм нэсу уще-
гъэгъуазэ тхылъым. Апхуэ-
дэу хъуати, Къалмыкъыр 
езыр куууэ хэтащ а къэхъу-
къа щIэхэм, а лъэхъэнэм и 
тхы дэр зытхахэм езыри ща-
хэт щыIэу. Къэралым къы-
щыхъу Iуэхугъуэ нэхъыщ-
хьэхэм я курыкупсэм «щы-
кIэрэ хъуа» авторым зыхи-
щIащ абы и фIыпIэхэри 
укъэ зы лыпщI и IеипIэхэри, Iэ-
мали иIащ ахэр я щIыбкIи, я 
кIуэцI кIи илъагъуну, иджыну.

Къалмыкъыр зытеп сэ-
лъы хьыж Iуэхугъуэхэр 
иджы рей тхылъеджэхэм 
ящыщ куэдым фIыуэ зэра-
щIэжым къыхэкIыу, абыхэм 
яфIэхьэлэмэту зэрагъапщэ 
политик Iущым жиIэжхэмрэ 
къэхъукъащIэхэр езыхэм 
къа зэрыщыхъуамрэ. Ап хуэ-
дэуи абыхэм я пэжыпIэр 
наIуэ къохъу. КъинэмыщIауэ,  
авторым и дуней еп лъыкIэр, 
гупсысэхэр, мурадхэр зэIу-
хауэ къыщыгъэлъэгъуа а 
тхы лъым Къалмыкъ Юрэ 
нэхъ гъунэгъуу уегъэцIыху, а 
адыгэлI нэсым армырами 
хуэтщIу щыта пщIэмрэ нэ-
мысымрэ нэхъри лъагэ ещI.

И IэдакъэщIэкIым «Гъа-
щIэм и къэгъэшыпIэхэр» зэ-
рыфIищари хьэлэмэтщ. ЦIэ-
рэ щхьэрэ зэригъэпэщауэ, и 
Iуэху дэкIыу, псэукIэ зэпIэ-

1997 гъэм щIышылэм и 16. Адыгэу дунейм тетым я деж-
кIэ ар хъуащ хъыбар гуауэ къахуэзыхьа махуае. Лъэпкъ-
псо лIыхъужь хъуа Къалмыкъ Юрэ и гур къэувыIащ абы 
щыгъуэ. Вагъуэр ижами, абы идза нурым и лъэужьыр 
куэдрэ иджыри хэгъуэщэнукъым.

ПОЛИТИК цIэрыIуэм, щIэныгъэлI щыпкъэм бгъэдэлъа 
зэфIэкIхэм куэд тепсэлъыхьащ. Ар дунейм щехыжам Уры-
сей Федерацэм и щIэныгъэлI пажэхэм, къэрал, политикэ 
лэжьакIуэшхуэхэм псалъэ дахэ куэд хужаIащ. Ар къа-
лъытэрт акъылышхуэ зиIа цIыху жыжьаплъэу, къэралым и 
къэкIуэнум папщIэ зигури зилри уз хэкупсэ нэсу.

Абхъаз лъэпкъым хуищIам фIэкIа нэгъуэщI зы Iуэху Къал-
мыкъым зэфIимыгъэкIами, дэ къыдбгъэдэкI фIыщIэм кIэ 
иIэкъым. Ди лъэпкъ щхьэхуитыныгъэм дапщэщи къыщ-
хьэщыжа политикхэм ящыщащ ар. Ардзинбэ Владислав, 
нэгъуэщI политикхэм, щIэныгъэлI-экспертхэм я гъусэу абы 
иубзыхуащ ди лъэпкъыр зрикIуэну гъуэгур, ар конституцэ 
хабзэхэм тригъэувэу, ди зыужьыныгъэмрэ зэIузэпэщы-
гъэмрэ игъэнэхъапэу. Кавказым ис лъэпкъхэми, Урысейми, 
дуней псоми щызэлъащIысащ, ДАХ-м и президенту щыту, 
абы ЩIы Хъурейм щикъухьа адыгэхэм зэрызахуигъэзар, 
щытыкIэ гугъум ихуа абхъазхэм щIэгъэкъуэн яхуэхъуну къы-
хуриджэу. Абы и псалъэм игъэпIейтеяуэ щытащ зэрыадыгэ 
дунейуэ. Абы иужькIэщ абхъазхэм я телъхьэу зауэм адыгэ-
хэр къыщыхыхьауэ щытар. ЩIалэ куэд фронтым Iухьауэ 
щытащ, Къалмыкъым Налшык къыщызэригъэпэщауэ щы-
та апхуэдэ пэкIум икIри.

Куржы-Абхъаз зауэр иуха нэужьи, УФ-м и Къэрал Думэм 
и депутат къалэнхэр ирихьэкIыу, Къалмыкъ Юрэ мызэ-мы-
тIэу къыщхьэщыжащ Абхъазым, хабзэм къемызэгъыу абы 
тралъхьа экономикэ къуэдыхэр трыригъэхыжыну. Бгырыс 
лъэпкъым къыхэкIа лIы нэсым и лъэбакъуэт абы ичар, 
Шэшэн зауэр яублэну къащта унафэр ядимыIыгъыу, и къу-
лыкъу лъагэр къыщигъэнам щыгъуи. Абы ехьэлIа зы Iуэху-
гъуэ сигу къэзгъэкIыжынщ.

1995 гъэм накъыгъэм и 14-м сэ, Абхъаз телевиденэм и ре-
жиссёр нэхъыщхьэ Гамгие Амиран си гъусэу, згъэхьэзырырт 
Къалмыкъ Юрэ и интервью. Ар республикэм щыхьэщIэрт, а 
махуэхэм зи илъэс 50-р зыгъэлъапIэ Ардзинбэ къригъэблэ-
гъауэ. Гупыр дыздэщыIэр Новый Афон щыIэ къэрал дачэрт. 
Къалмыкъым гукъыдэж хъарзынэ иIэт, абы жэуап куп-
щIафIэ икIи убгъуа къаритырт си упщIэхэм. Гу зэрылъыста-
ти, политик цIэрыIуэр хуабжьу ирипIейтейрт Шэшэным 
щекIуэкIхэм. Абы хэкIыпIэу иIэу къилъытэр зыт: зауэр щы-
гъэтауэ, политикэ IэмалхэмкIэ мамырыгъэм -хуэкIуэжынырт. 
Эфирым папщIэ нэтыныр дгъэхьэзыра нэужь, Къалмы-
къыр гупсэхуу къытхутепсэлъыхьыжащ зауэр щIидзэн ипэ 
Шэшэным кIуэуэ Дудаев Джохар зыхуигъэзауэ зэрыщытам. 
«Шэшэным, Кавказ псом а зауэм къахуихьынур сщIэрт сэ, 
арщхьэкIэ, си гугъуехьхэм зыри къикIакъым…» – гущIыхьэу 
жиIэрт абы. Тхыдэдж Анчабадзе Юрэ зэрыжиIауэ, Къалмы-
къыр апхуэдизу жыжьэ плъэ политикти, дэтхэнэ Iуэхугъуэм 
зэрызиужьынури абы къикIынури ищIэрт. Апхуэдэ зэхэщIыкI 
куу зиIэ куэдрэ къахэкIыркъым политикхэм.

Ди зэIущIэм и кIэухыу Къалмыкъыр къызэлъэIуащ Абхъа-
зым и цIыхубэ усакIуэ, тхакIуэ цIэрыIуэ Шинкубэ Багърэт 
хуэзгъэзэну. АбыкIэ хъыбар зэзгъэщIа Багърэт гукъы дэ-
жышхуэ иIэу къыIущIащ икIи а тIур сыхьэтым щIигъукIэ теп-
сэлъыхьащ абхъаз, адыгэ тхыдэхэм, Кавказ щIыналъэм 
къыщыхъу Iуэхугъуэхэм. Шинкубэ Юрэ хуиIуэтащ и творче-
скэ гурылъхэр. Лъэпкъ литературэм и зыужьыныгъэм фIыуэ 
щыгъуазэ Къалмыкъми тхакIуэ цIэрыIуэм чэнджэщ гуэрхэр 
иритырт, езым къыжриIэхэм ящыщи иIыгъ блокнотым ири-
тхэрт. Гухэхъуэт а тIум, зыщыщ лъэпкъхэм я цIыхушхуитIым, 
я псалъэмакъым укIэлъыплъыну. Ар купщIафIэт, хьэлэмэтт, 
гупсысэщIэ куэд къыщыунэхурт.

Абхъаз лъэпкъым и цIыху цIэрыIуэ куэдым апхуэдэу 
япыщIат Къалмыкъыр. Абы хужаIэ псалъэхэм ящыщт «нарт 
лъахэм и бын пажэ», «зи гум и нурымкIэ дунейр зыгъэнэху», 
«зи дамэпкъыр къытщIэзыгъакъуэ ди къуэш лъапIэ», н.къ.

Ди къалащхьэ Сыхъум и уэрамхэм ящыщ зым нобэ 
зэрехьэ а адыгэлI щэджащэм и цIэр. Ди мурадщ абы и фэе-
плъи къалэм щыдгъэувыну. Къалмыкъ Юрэ иIэта лъэпкъ 
ныпыр зыIэпыдгъэхункъым, мамырыгъэмрэ зыузэщIыны-
гъэмрэ хуэгъэпсауэ щыта абы и гупсысэхэр нахуапIэ 
щIыным дыхущIэкъунщ.

ЗАНТАРИЕ Владимир,
усакIуэ, публицист, тхыдэдж, Урысей щэнгъуазэхэмкIэ

Академием щIыхь зиIэ и академик.

Аруан щIыналъэм хыхьэ 
Псыгуэнсу адыгэ къуа жэ-
жьым пщIэрэ щIыхьрэ зи-
Iэу дэса Мыз зэщхьэгъусэ-
хэу Лиуанрэ ХьэкIулацэрэ 
Тхьэм къарита я щIалитхум 
я нэхъыжь дыдэ Мухьэмэд 
я щапхъэщ зи гугъу тщIы-
хэм. «Псэуну пIащIэрт», - 
зыхужаIэхэм ящыщт а щIа-
лэр. Дунейм зэрытета илъэс 
45-р Мухьэмэд щызу, Iуэху-
гъуэфI куэдкIэ гъэнщIауэ 
ирихьэкIащ, ауэ щыхъукIи 
езыр егъэлеяуэ Iэдэбт, щэ-
ныфIэт, зэпIэзэрытт. Псэу-
жамэ, Мухьэмэд и ныбжьыр 
нобэ, щIышылэм и 23-м, 
илъэс 75-рэ ирикъунут...

Мызхэ Лиуанрэ ХьэкIула-
цэрэ я унагъуэщIэм 1949 
гъэм   ягъуэта щIалэ цIыкIур  
угъур лыуэ къахущIэкIат. Бе-
гъымбарым и цIэ лъапIэ Му-
хьэ мэдыр нэхъыжьхэм зы-
фIаща щыпэлъхум илъэс зэ-
кIэлъхьэужьым иджыри 
 къы кIэлъыкIуащ щIалиплI: 
Iэ  хьед, Алик, Ахьмэд, Алёшэ 
сымэ.  Унагъуэм я зэфIэу-
вэныгъэр, бын пIыныр зауэ 
нэужь илъэс хьэлъэхэм хи-
убыдами,  зэгурыIуэрэ зэдэ-
Iуэжрэ, пщIэрэ нэмысрэ зи 
зэхуаку дэлъ  зэщхьэгъусэхэм 
я гур ягъэкIуэдыртэкъым: 
ахэр псэурт, я къуитхур я да-
мэрэ абыхэм хуаIэ мурад-
хэмрэ хъуэпсапIэхэмрэ я 
 гъуэгугъэлъагъуэу. АтIэми, 
гъащIэм и хабзэр аращи, ди 
 хъуэпсапIэхэмрэ мурадхэм-
рэ ящыщу къыдэхъулIэ хъуну-
хэмрэ нахуапIэ хъунухэмрэ 
Ды къэзыгъэщIам еубзыхури, 
щхьэж и натIэм къритхам хуэ-
дэу мэхъу. Тхьэшхуэм иухатэ-
къым Лиуанрэ ХьэкIулацэрэ 
зэгъусэу быным якIэлъып-
лъыну, абыхэм хуаIэ хъуэпса-
пIэхэр нахуапIэ зэрыхъуам 
зэгъусэу щыгуфIыкIыну. 

Быным я адэр пасэу ящ-
хьэщыкIащ, и ныбжьыр 
илъэс 31-рэ фIэкIа мыхъуауэ. 
«Фызабэ» псалъэ хьэлъэр зи 
цIэм пыува ХьэкIулаци и за-
къуэ къыхуэнащ щIалитхур 
гъэсэныр, егъэджэныр,  уна-
гъуэр зехьэныр, губгъуэ лэ-
жьыгъэри абы щIыгъужу. 
Быным я нэхъыжь Мухьэмэд 
и ныбжьыр илъэси 10 ири-
къуа къудейт абы щыгъуэ. Аб-
деж къыщIидзэри, абы зэры-
хъукIэ пщэрылъ зыхуищIы-
жащ унагъуэм илъ цIыхухъу 
Iуэху псори. Гугъуехьым щы-
мышынэу, лъэпощхьэпохэм 
къапимыкIуэту адэм игъэса 
щIалэ цIыкIур анэм и дэIэпы-
къуэгъу нэс хъуащ лъэныкъуэ 
куэдкIэ. «Вы зимыIэм шкIэ 
щIещIэ», - жыхуаIэрати, арат 
пхъэ гъэсынкIэ унагъуэр къы-
зэзыгъэпэщри, Iэбжэ-набжэ 
гъэбыдэжынми хунэсри, псы 
къэхьынымрэ щхьэл кIуэ-
нымри зи къалэныр. А псоми 
къащыдэхуэм деж Мухьэмэд 
якIэлъыплъырт и къуэш нэ-
хъыщIэ цIыкIухэм, ахэри уна-
гъуэ лэжьыгъэм иришалIэу, 
зэрыхъукIэ зыдигъэIэпыкъуу. 

 IэмалыншагъэкIэ и пщэ 
къыдэхуа апхуэдэ лэжьы-
гъэхэр къызыхуэтыншэу зэ-
ры зэфIихым нэмыщI, Мухьэ-
мэд еджэнми щыхуэмыхутэ-
къым. Ар ящыщт школым нэ-
хъыфI дыдэу щеджэ, зи 
хьэл-щэнкIэ дагъуэ зыхуа-
мыщI ныбжьыщIэхэм. Мухьэ-
мэд и егъэджакIуэу щыта 
Чэрты ШэIимэт жиIэжу зэры-
щытамкIэ, Мызыр зи гуп-
сысэхэр нэху, щIэныгъэм хуэ-
пабгъэ сабийт. Абы еджэным 
хуиIэ ерыщагъыр, хэлъ жэуап-
лыныгъэр и ныбжьэгъу цIыкIу-
хэм щапхъэу куэдрэ 
 хуа гъэ лъагъуэрт. Унагъуэрати, 
а нэр щыгуфIыкIырт я бын па-
жэм цIыху тэмэм къы зэры-
хэкIым. Мухьэмэд и  къуэш 
цIыкIухэри фIым хуе Iэрт, я 
шынэхъыжьыр я плъапIэу, ар 
сыткIи я гъуазэрэ я щапхъэу. 

Сурэт щIыным хуабжьу 
хуэIэзэ щIалэщIэр а гъуаз-
джэ лIэужьыгъуэм дихьэхыну 
куэдым хуагъэфащэрт, атIэ-
ми абы къыхихар нэгъуэщI 
IэщIагъэщ. 8-нэ классыр «5» 
защIэу къиуха нэужь, Мызыр 
щIэтIысхьащ егъэджакIуэхэр 
щагъэхьэзыру Налшык дэт 
училищэм икIи ари фIы ды-
дэу къиухащ. ЩIэныгъэм хуэ-
нэ хъуеиншэ щIалэщIэр аб-
дежым къыщыувыIакъым. 
Пе дучилищэ нэужьым 
Мухьэмэд КъБКъУ-м и тхыдэ-
филологие факультетым 
уры сыбзэмрэ адыгэбзэмкIэ и 
къудамэм щIэтIысхьащ, 
фIыуэ илъагъу анэдэлъхуб-
зэм нэхъ куууэ хуеджэну.  
Студент илъэсхэр купщIафIэу 
ирихьэкIащ щIалэщIэм. Ар 
еджэнми IуэхущIапIэм ще-
кIуэкI жылагъуэ Iуэхухэми 
хуэжыджэрт, гупым я пашэт, 
куэдым я щапхъэт. 

- Быным ди нэхъыжь Мухьэ-
мэд и дуней тетыкIэкIи, и 
Iуэху щIэкIэкIи, и гупсы сэ-
кIэкIи – сыт хуэдэ лъэны-
къуэкIи ди щапхъэт и къуэш 
нэхъыщIиплIым. Ар сыт щы-
гъуи дэIэпыкъурт зи закъуэу 
щIа лэ цIыкIуитху ипIын 
 хуейуэ къызыхуэна ди анэ 
тхьэмыщкIэм. Студенту щы-
щыта илъэсхэми апхуэ дэт: 
езым кърат стипендие ма-
щIэм зригъэкъурт, ди анэм 
ахъшэ къыIимыхыу, а кърат 
тIэкIум дэ дыщыхигъэфIыкIи 
къэхъуу. Псоми къыттеуб-
гъуат ди шынэхъыжьыр, ди 
Iуэху зыIутхэм, ди еджэнымрэ 
лэжьыгъэмрэ щIэупщIэрт, 

1990 гъэхэм къэрал утыкум къихьа политик цIэрыIуэхэм 
ящыщщ ди лъэпкъэгъу щэджащэ Къалмыкъ Юрэ. 
 СССР-м и Совет Нэхъыщхьэм, УФ-м и Къэрал Думэм, Юс-
тицэмкIэ и министерствэм купщIафIэу къызэрыщыпсэ-
лъауэ щытахэмкIэ къэралым и цIыху мелуанхэм я гум 
 къинащ а цIыху щэджащэр. 

ХАБЗЭ зэмылIэужьыгъуэхэм я проектхэм щытепсэ-
лъыхькIэ, псоми нэрылъагъу ящыхъурт Къалмыкъым хэлъ 
зэпIэ зэ рытагъыр, бгъэдэлъ щIэныгъэ куур, зытепсэлъыхьым 
нэсу зэрыхищIыкIыр икIи лъэныкъуэ псори зэпэшэчауэ 
Iуэхум зэрыбгъэдыхьэр. Апхуэдэу ар зэрыщытыр куэдрэ 
жаIэрт абы къыдэлэжьахэу Черномырдин Виктор, Степа-
шин Сергей, Яковлев Вениамин, Нишанов Рафик, Краше-
нинников Павел, Куликов Анатолэ сымэ, нэгъуэщIхэми. 
Къэралым и хабзэ нэхъыщхьэхэр зыубзыхуахэм я пашэу 
зэрыщытам къы дэкIуэу, абы и нэIэм щIэту гъэхьэзыра 
 хъуащ юрист цIэрыIуэхэр, Кавказ Ищхъэрэ щIыналъэр, 
Урысей Федерацэ псор нобэ зэрыгушхуэхэри яхэту.

Зыщыщ лъэпкъым ифIри и Iейри зыхищIэу, и гуфIэгъуэр 
ядиIэтрэ и гуауэр ядигуэшу псэуащ Къалмыкъыр. Абхъаз 
Республикэм лъэпкъ зыхъумэжыныгъэмкIэ и министру 
щыта Сосналы СулътIан жиIауэ щытащ: «Къалмыкъ Юрэ 
ипэжыпIэкIэ щытащ адыгэ, абхъаз лъэпкъхэм я джакIуэу 
икIи унэтIакIуэу, я пашэу икIи плъапIэу. Абы и пщIэ инырщ, 
бгъэдэлъ зэхэщIыкI куурщ къэзыхьар зы тхыдэ лъабжьэ зиIэ 
бгырысхэр абхъаз лъэпкъ цIыкIум и къыщхьэщыжа кIуэу 
увыныр. Аращ Абхъазым ядэIэпыкъуа гупым дзэпщ пэ-
лъытэу яIар. Къалмыкъым и къыхуеджэныгъэм зэуIу ищIауэ 
щытащ зэшхэм я зэфIэкIыр, я къарур. Апхуэдэ зы хузэ фIэкIа 
ди лъэпкъхэм иджыри къахэкIауэ сщIэркъым. Пэ жыгъэмрэ 
захуагъэмрэ, лIыгъэмрэ хахуагъэмрэ, цIыхугъэм рэ 
зэхэщIыкIымрэ я нэщэнэу ар бэм я гум куэдрэ илъынщ».

Апхуэдэ псалъэ дахэ куэд абы хужаIащ Къэбэрдей-Балъ-
къэрым, Къэрэшей-Шэрджэсым, Адыгейм, нэгъуэщI щIы-
пIэ хэ ми щыщ цIыху цIэрыIуэхэм. США-м щыпсэу ди 
лъэпкъэгъу Къэзан Яхья Юрэ и кхъащхьэм щыжиIауэ щы-
тащ абы и лIэныгъэр адыгэу дунейм тетым ди хэщIыныгъэ 
ину зэрыщытыр.

ТХЬЭГЪЭПСО Анатолэ,  журналист.

Хабзэ хъуащи, ди газетым мыхьэнэшхуэ 
ирет лъэпкъым и цIыху щэджащэхэм я 
гъа щIэмрэ я лэжьыгъэмрэ жылагъуэм 
деж нэхьэсыным, ди щIыналъэм щекIуэкI 
Iуэхугъуэ къызэрымыкIуэхэм яхуэфащэ 
гулъытэ яхуэщIыным, абыхэм ятещIыхьа 
номер хэхахэри игъэхьэзыру. «Адыгэ пса-
лъэм» и щIэджыкIакIуэхэм папщIэ нобэ 
дгъэхьэзыращ УФ-м щIыхь зиIэ и юрист, 
щIэныгъэлI цIэрыIуэ, къэрал, жылагъуэ 
лэжьакIуэшхуэ Къалмыкъ Юрэ Хьэмзэт и 
къуэр (1934 - 1997) къызэралъхурэ мы 
мазэм илъэс 90 зэрырикъум теухуа плIа-
нэпэ. 

КЪАЛМЫКЪ ЮРЭ ящыщщ Къэбэрдей-
Балъкъэрым, Урысей Федерацэм я иджы-
рей тхыдэм лъэужь ин къыщызыгъэна 
хэкулI хэм. Къэрал къулыкъу лъагэ, жэуап-
лыныгъэшхуэ зыпылъ IэнатIэ куэдым пэры-
тащ Къалмыкъыр. Ар Конституцэ Зэхуэсым 
УФ-м и Президентым и лIыкIуэу, УФ-м и 
Къэрал Думэм и депутату щытащ, УФ-м Зы-
хъумэжыныгъэмкIэ и Советым коррупцэм 
пэщIэтынымкIэ и комиссэ хэхам хэтащ, 
 УФ-м юстицэмкIэ и министру лэжьащ. Зи 
къэ ралыр, щалъхуа щIыналъэр фIыуэ зы-
лъагъу а хэкупсэм и къару куэд ирихьэлIащ 
къызыхэкIа лъэпкъым и зыужьыныгъэм. Ар 
щытащ адыгэхэм я япэ лъэпкъпсо зэ-

гухьэныгъэм – Дунейпсо Адыгэ Хасэм – и 
япэ тхьэмадэу. 

Къалмыкъ Юрэ и гъащIэм, лэжьыгъэм, 
бгъэдэлъа зэфIэкI лъагэм, нэгъуэщI Iуэху-
гъуэхэми ятеухуа тхыгъэхэр, гукъэкIыжхэр 
фи пащхьэ идолъхьэ, политик Iэзэу, щIэны-
гъэлI щыпкъэу, адыгэлI щэджащэу щытам 
и къекIуэкIыкIар къытщIэхъуэ щIэблэм ща-
пхъэ яхуэхъумэ, ди гуапэу. 

КЪАРДЭН Маритэ. 

зэ рыт иIэу къэралым и 
еджа пIэ нэхъыщхьэхэм 
языхэзым щылажьэ про-
фес сорым а къэгъэшы пIэ-
хэм къыщыпэплъэрт зэ-
рыхь зэрийрэ къэхъу-къащIэ 
къызэрымыкIуэхэмкIэ гъэн-
щIа псэукIэ. Ар хэхуат къэра-
лым щекIуэкI политикэм и 
архъуанэм и куупIэм.

Зэ еплъыгъуэкIэ къып-
щохъу Къалмыкъыр полити-
кэм зэрымыщIэкIэ хыхьауэ, 
арщ хьэкIэ, укIэлъып лъыж-
мэ, гурыIуэгъуэ мэхъу ар 
езым гурэ псэкIэ къыхиха 
гъащIэ гъуэгуу зэрыщытыр. 
ЗэхъуэкIыныгъэхэм я лъэ-
хъэнэр зыхуэныкъуэ цIыхут 
ар, аращ ар тхыдэм утыкум 
къыщIришари. Къалмыкъ 
Юрэ хуэдэ политик лъэщхэр 
а зэманым къэрал властым 
хэмытамэ, жылагъуэр зы-
хуэкIуэнур гурыIуэгъуэт. Зи 
лъабжьэр игъащIэкIи къэ-
мытIэсхъэну я гугъа совет 
властым и лъэкIыныгъэр иу-
харэ «демократ нэсу» зыкъэ-
зылъытэж, къэрал мылъкур 
зэлъэфэлIэныр зи мурад нэ-
хъыщхьэ бзаджащIэ гупхэм 
я къарур властыр къэщтэ-
ным нэсу хузэщIамыгъэуIуэ-
фауэ – апхуэдэт а илъэсхэр. 
А зэман кIэщIым къэралым 
и жылагъуэ-политикэ уты-
кушхуэм къихьащ Къалмы-
къым хуэдэу жыжьэ плъэхэр, 
зи зэфIэкIри щIэныгъэри хэ-
кум и зэпIэзэрытыныгъэр, и 
щыIэныгъэр хъумэным хуэ-
зы гъэпса хэкупсэхэр. ИкIи 
куэдкIэ абыхэм я фIыгъэщ 
ди гъащIэм нобэкIэ хэт де-
мократиемрэ либерализ-
мэм рэ. Апхуэдэ еплъы кIэ-
хэм я лъабжьэр къэралым 
щы гъэбыдэнымкIэ фIы щIэ ш-
хуэ бгъэдэлъщ СССР-м и 
Совет Нэхъыщхьэм Хаб-
зэхэр зэхэлъхьэнымрэ хуи-
тыныгъэмкIэ и комитетым и 
унафэщIу а лъэхъэнэм щы-
та Къалмыкъ Юрэ. Абы иуб-
зыхуауэ жыпIэ хъунущ 
иджы рей Урысей Федера-
цэм и гъащIэм и лъабжьэ 
 хабзэ нэхъыщхьэхэм ящыщ 
куэд.

А лэжьыгъэхэр зэрызэтра-
убла, зэфIэха зэрыхъуа псо-
ри и гукъэкIыж тхылъым 
къы щеIуэтэж Къалмыкъым. 
Абыхэм яхухиха напэ-
кIуэцIхэм тхылъыр хуабжьу 
куп щIафIэ, гукъинэ ящI. 
«Властыр цIыхубэм я дежкIэ 
нэхъ зэIуха зэрыхъуным ды-
хущIэкъурт. Апхуэдэ дыдэ 
демократие мардэхэр яхуэд-
гъэувырт жылагъуэм и гъа-
щIэр зэIузэпэщ зыщIыпхъэ 
къэрал IэнатIэ псоми», – 
жиIэрт Юрэ.

Совет Союзыр зэбгрыу-
тIыпщыкIыжыным и бийуэ 
щытами, Къалмыкъым къы-
гурыIуэрт властыр зыIэ-
щIэлъхэм ирагъэкIуэкI поли-

тикэмрэ къэралыр зэрыува 
тхыдэ щытыкIэмрэ зэрызэ-
хуэмыкIуэр. «Ди къэрал 
унафэщIхэм къагурыIуэр-
къым хэкум щекIуэкI Iуэху-
гъуэ хэр е, псори ящIэ, ауэ гу-
лъытэ хуащIыну хуэмейуэ 
аращ», – итхырт абы, Горба-
чёв Михаил и IуэхущIафэхэм, 
къищтэ унафэхэм тепсэ-
лъыхьу, абыхэм ткIиягърэ 
акъылыфIагърэ химылъа-
гъуэу. Союзыр ипэкIэ зэры-
щытам хуэдэу къэралыгъуэ 
лъэщ зэрымыхъужынур 
ищIэрт Къалмыкъым, арщ-
хьэкIэ абы къимыщтэр а 
зэгу хьэныгъэр зэбгрыщэ-
щыж мэ, мылъкур щагуэ-
шыжкIэ, абы хэт щIыналъэ 
нэхъ къарууфIэхэм «шхы-
Iэныр езым я дежкIэ ялъэ-
фу», адрейхэр зэрыхъу хъу-
уэ къэнэну шынагъуэ зэры-
щыIэрт. Совет лъэхъэнэ 
нэужьым къэхъуахэм къа-
гъэлъэгъуащ Къалмыкъыр 
зытегузэвыхьа Iуэхугъуэхэм 
ящыщ куэд а зэманым 
къызэрыдэкIуар.

Политикым хэлъыпхъэ 
хьэл-щэн нэхъыфIхэм 
ящыщщ къапщтэ унафэм 
кърикIуэнкIэ хъуну Iуэху-
гъуэхэр уи нэгу къыщIэбгъэ-
хьэфу, абыхэм зэпэшэчауэ 
уегупсысыфу ущытыныр. 
Апхуэдэ фIыгъуэкIэ Тхьэр 
зыхуэупса хэкулIт Къалмыкъ 
Юрэ. Ар наIуэ къэхъуауэ щы-
тащ лъэпкъ зэщIэхъеены-
гъэхэр къэралым щы щы-
зэщIэплъа лъэхъэнэм. Езыр 
зыщыщ бгырыс лъэпкъхэм я 
гугъу пщIымэ, этнополитикэ 
щытыкIэр а илъэсхэм ткIий 
щыхъуат Къэбэрдей-Балъ-
къэрым, Къэрэшей-Шэр-
джэсым, Адыгейм, Шапсы-
гъым. А щIыпIэхэм щыпсэу 
дэтхэнэ лъэпкъри хуейт 
езым и щхьэхуитыныгъэ иIэ-
жыну. Псом хуэдэжтэкъым 
адыгэ лъэпкъ зэщIэхъеены-
гъэр. Абы щыгъуэми абы и 
пашэ хъуар Къалмыкъ 
Юрэщ – акъыл тIыса зиIэ 
цIыху зэпIэзэрытырщ, жы-
жьэ плъэф политикырщ. Ду-
нейпсо Адыгэ Хасэм и япэ 
унафэщIу щыту, ар хущIэ-
къуащ лъэпкъ Iуэхур зэры-
зэтриублэным, пщтырагърэ 
гуащIагъ ямылейрэ хэ-
мылъу.

Дэтхэнэ Iуэхуми сакъыу 
бгъэ дыхьэ икIи апхуэдэ ды-
дэ унафэ тезыщIыхь поли-
тик IэкIуэлъакIуэм, хуей 
 хъумэ, ткIиягъышхуэрэ лIы-
гъэш хуэрэ зэрыхэлъыр 
къыуигъащIэрт. Апхуэдэ бы-
дагъэр абы мызэ-мытIэу 
дэтлъэгъуащ.

Апхуэдэт ар – и напэр и 
гъа щIэм япэ изыгъэщу 
псэуа адыгэлIыр.

АНЧАБАДЗЕ Юрий,
тхыдэ щIэныгъэхэмкIэ 

доктор. 

балигъ дыхъуа 
нэужь, ди уна-
гъуэхэмрэ ди 
бын хэмрэ и нэ-
Iэм щIигъэтт, - 
игу къегъэ кIыж 
Му хьэмэд и 
 къуэш нэхъы-
щIэ хэм я еща нэ, 
р а д и ож у р н а -
лист цIэрыIуэ 
Мыз Ахьмэд. –  
Унагъуэ щхьэ хуэ 
хъуауэ, жэуап-
лыныгъэ зы-
пылъ щIэныгъэ -
къэхутэныгъэ, 
егъэ джэныгъэ 
Iэ натIэ хэм пэ-
рыту хущIыхьэ-
гъуэ лъэпкъ 
имы Iэми, си 
 къуэшыр и бы-
нунагъуэр и гъу -
сэу щIэх-щIэ-
хыу рэ лъагъун-
лъагъу нэ кIуэ-
жырт щалъхуа 
къуажэм. Ар зы-
лъагъу гъунэгъухэм ди анэм 
къыж раIэрт: «БынкIэ сыту 
насы пышхуэ Алыхьым къыб-
бгъэдилъхьа, ХьэкIулацэ. Уи 
щIалэхэр фIы защIэщ». Ди 
 хьэб лэдэсхэм къытхужаIэ 
пса лъэхэр гуапэ тщыхъурт 
дэт хэнэми, атIэми псоми 
тщIэрт ахэр нэхъыбэу зыхуэ-
гъэзар дызэрыгушхуэ ди 
Мухьэмэду зэрыщытыр.   

Адыгэ лъэпкъ екIум къы хэкIа 
Мызым езыми унагъуэ дахэ 
 иухуащ. Студент илъэс хэм Му-
хьэ мэд къицIыхуауэ щытащ 
иужь кIэ гъащIэ гъусэ хуэхъуа 
пща щэр - Сыжажэхэ япхъу Майе. 

- Мухьэмэд хуэдэ щIалэ Iэ-
дэбрэ акъылыфIэрэ щIэмы-
сами ярейщ ди курсым. Дэ 
нэхърэ нэхъыжьу, педучи-
лищэр къиухакIэу, езанэ 
 курсым дызэдэщIэтIысхьауэ 
щы тащ.  Япэ илъэсищым 
Мызыр ди гупым и старостэу 
щытащ, еджэнми студент 
гъа щIэм пыщIа нэгъуэщI ди 
Iуэхухэри къызэригъэпэщу, 
дэтхэнэми щIэгъэкъуэн хуэ-
хъуу. Мухьэмэд пщIэ щиIэт и 
ныбжьэгъухэми егъэджа кIуэ-
хэми я деж, - игу къегъэкIыж 
Майе, Къэбэрдей-Балъкъэр 
радиом и лэжьакIуэ цIэ ры-
Iуэм, «КъБР-м щIыхь зиIэ и 
журналист» цIэ лъапIэр зы-
фIаща бзылъхугъэ щыпкъэм. 
– Зэщхьэгъусэ дыхъуа нэужь, 
си нэгу щIэкIащ къызыхэкIа 
лъэпкъми Мухьэмэд къы-
хуащI пщIэр, абы иIэ Iулы-
джыр. ЖыпIэнурамэ, сыт и 
лъэныкъуэкIи щапхъэт сызы-
хыхьа унагъуэри. Ар зэгуры-
Iуэ, пщIэ, нэмыс зэрылът, 
щIэб лэр зыщIупIыкIын щап-
хъэ куэд щызекIуэрт. 

Майе зи гугъу ищI унагъуэм 
илъ апхуэдэ фIыгъуэхэм сэри 
сыщыгъуазэт, сыту жыпIэмэ 
дэ тIум ди гуащэшхуэхэу Да-
хэужьэрэ Лилэрэ (я ахърэтыр 
нэху ухъу) зэшыпхъут, Псы-
гуэнсу дэс Семэнхэ япхъуу. 
Ауэ щыхъукIэ, Мызхэрэ Жы-
ласэхэрэ я Iуэху зэрыщIэу, я 
гуфIэгъуэхэр зэдаIэту, гуауэ-
хэр зэдагуэшу зэдэпсэурт. 
Псори щыгуфIыкIырт Лиуан-
рэ ХьэкIулацэрэ я бын пажэм 
игъуэта унагъуэ насыпми. 
Майерэ абырэ къащIэхъуа 
бын дыгъэхэу Зауррэ За-
линэри я адэ-анэр я щапхъэу 
къэхъурт. Мухьэмэд и ехъу-
лIэныгъэхэм иригушхуэр 
езыр къызыхэкIахэм я за-
къуэ тэкъым, атIэ и благъэ-
Iыхь лыхэми ди напщIэ телът. 

Еджэныр диплом «плъы жь-
кIэ» къиуха нэужь, Мухьэмэд 
педучилищэм ирагъэблэгъа-
уэ щытащ. Егъэ джэныгъэ-
гъэсэныгъэ IэнатIэм Мызыр 
пэрыхьащ игури и псэри 
лэжьыгъэм хузэIухауэ. Абы и 
лекцэхэри семинархэри куп-
щIафIэт, дэтхэнэми зы щIэ-
щыгъуагъ, хьэлэмэ тагъ  гуэр 
хэлъу. КъызэрыгуэкIыу лэ-
жьэ фынутэкъым ар – зэреса-
ти, ищIэр, пщэ рылъ къыхуащI  
сыт хуэдэ Iуэхури нэгъэсауэ 
зэрызэфIихыным хущIэкъурт. 

- ЕгъэджакIуэ нэст Мухьэ-
мэд. Абы дерсхэр зэрыри-
гъэкIуэкIым укIэлъыплъыныр 
хуабжьу хьэлэмэтт. Гур хэзы-
гъахъуэ Iуэхугъуэт ар, - игу 
къигъэкIыжырт абы и ныб-
жьэгъуу щыта Нэхущ Мухьэ-
дин. - Философие гупсысэкIэ 
куу зыбгъэдэлъ Мызым и 
апхуэдэ Iуэху бгъэдыхьэкIэр 
зэбгъэщхьын щыIэтэкъым, 
дирижёр Iэзэмрэ абы и нэIэм 
щIэт оркестр IэкIуэлъакIуэм-
рэ я зэдэлэжьэкIэ екIум фIэ-
кIа. Студентхэр яфIэфIу абы 
и дерсхэм зэрыкIуэри щыхьэт 
техъуэрт си ныбжьэгъум 
бгъэдэлъ зэчиишхуэм. 

Зи IэнатIэм гурэ псэкIэ 
бгъэ дэт егъэджакIуэм  гу 
къы лъамытэу къэнакъым. 
Куэд дэмыкIыу ар ягъэуващ 
педучилищэм и унафэщIым  
и къуэдзэу. Дзыхь къыхуащI 
дэтхэнэ къалэнри ныкъу-
саныгъэншэу зэфIэзыхыу 
еса IэщIагъэлI гуащIафIэр и 
зэмани къаруи щымысхьу, 
щIэныгъэрэ акъылу бгъэ-
дэлъыр къигъэсэбэпу зыпэ-
рыт IэнатIэр иригъэфIэкIуэрт. 

А лэжьыгъэхэм къадэкIуэу 
Мызым иригъэкIуэкIырт къэ-
хутэныгъэ зэмылIэужьыгъуэ-
хэри. Анэдэлъхубзэр егъэ-
джыныр зэрегъэфIэкIуапхъэм  
теухуа щIэныгъэ тхыгъэ куэд и 
къалэмыпэм къыпы кIащ абы. 
Ахэр къытрадзэрт газетхэм, 
щIэныгъэ журналхэм. 

Мызыр нэхъыбэу дэзыхьэ-
хыр адыгэ литературэм и 
классик, усакIуэ щэджащэ 
ЩоджэнцIыкIу Алий и твор-
чествэрати, абыкIи къэху-
тэныгъэхэр иригъэкIуэкIырт. 
А псори Мухьэмэд щызэхуи-
хьэсыжащ 1985 гъэм утыку 
кърихьа «ЩоджэнцIыкIу 
Алий и тхыгъэхэм я бзэр» 
фIэщыгъэр зиIа и кандидат 
диссертацэм. ЕхъулIэны-
гъэкIэ пхигъэкIа а лэжьыгъэр 
щIэныгъэлIхэм къалъытащ 
адыгэ литературэр джыным 
Мызым хуищIа хэлъхьэны-
гъэшхуэу. А монографие куп-
щIафIэр къызэрехъулIамкIэ 
абы ехъуэхъуну я унэ къэ-
кIуауэ щытащ  щIэныгъэлI 
цIэ рыIуэхэу Шагъыр Iэмин, 
Гу гъуэт Лол, ХьэкIуащэ Анд-
рей сымэ. Абыхэм хуабжьу я 
 гуапэ хъуат куэдкIэ узыщы-
гугъ  хъуну IэщIагъэлI щIалэ 
адыгэ бзэ щIэныгъэм къызэ-
рыхыхьэр. А тхыгъэм нэмыщI 
щIэныгъэлIым и къалэ мы-
пэм къыпыкIащ нэгъуэщI 
 лэ  жьыгъэхэри. Абыхэм 
ящыщ щ, къапщтэмэ, «Къэ-
бэрдей сабий литературэ», 
«Адыгэбзэр джынымкIэ про-
граммэ», «АдыгэбзэмкIэ ме-
тодикэ чэнджэщхэр», нэ-
гъуэщI  хэри. Абыхэм ящыщ 
дэтхэнэри адыгэбзэмрэ лите-
ратурэмрэ езыгъэджхэм, 
студентхэм ноби шэщIауэ 
къа гъэсэбэп. 

Егъэджэныгъэ-гъэсэныгъэ, 
щIэныгъэ-къэху тэныгъэ 
 лэ жьыгъэм къыщыдэхуэ зэ-
ман мащIэри купщIафIэу 
 къи гъэсэбэпырт Мухьэмэд. Ар 
дахьэхырт сурэт щIыным, кро-
ссвордхэр зэхэгъэувэ ным, 
усэ хэр тхыным. Абыхэм  ящ ыщ 
дэтхэнэри мыIейуэ къе хъу-
лIэрт а цIыху зэчии фIэ м. 

Апхуэдэ лэжьыгъэ купщIа-
фIэхэм къапэкIуащ къэрал 
гулъытэри. Мызым къыфIа-
щауэ щытащ «УФ-м цIыхубэм 
щIэныгъэ егъэгъуэтынымкIэ 
и отличник», «КъБР-м егъэ-
джэныгъэмкIэ щIыхь зиIэ и 
лэжьакIуэ» цIэ лъапIэхэр, 
къы хуагъэфэщат щIыхь, 
фIы щIэ тхылъ мымащIи. 

И мурадхэмрэ гурылъхэмрэ 
я гъунэ ирилъа къудейуэ арат 
Мухьэмэд.  Абыхэм ящыщ 
куэд нэрылъагъу ищIыну ар 
хунэсакъым. 

Илъэс 30-м нэблэгъащ абы 
лъандэрэ. Зэманыр кIуами, 
цIыхухэм ящыгъупщакъым 
Мыз Мухьэмэд, зи гупсысэкIэ, 
Iуэху зехьэкIэкIэ, дуней еп-
лъыкIэкIэ куэдым къахэщ-
хьэхукIыу псэуа лэжьа кIуэш-
хуэр, щIэныгъэлIыр. Абы и 
фэеплъыр яхъумэ и анэ-
къилъ хухэм, благъэхэм, Iыхь-
лы хэм. Мухьэмэд дуней еп-
лъыкIэу бгъэдэлъа мардэхэр 
ноби я гъуэгугъэлъагъуэщ 
абы къыщIэна унагъуэм. 
Адэр ящхьэщымытыжми, 
бы ныр зыхуей хуэзэнымкIэ 
лъэкI къигъэнакъым абыхэм 
я анэ Майе. Заури Залини 
щIэныгъэрэ IэщIагъэрэ яIэщ, 
унагъуэ щхьэхуэ хъуащ, бын 
цIыкIухэри ягъуэтыжащ.  

Дунейм тетыну къыхуиуха 
зэман мащIэм къриубыдэу 
куэд хулъэ кIащ а цIыху щып-
къэм, пэ жыр зи гъуазэу, зи 
 къарури зи зэфIэкIри щIэб-
лэм я гъэ сэныгъэмрэ щIэны-
гъэ еты нымрэ хуэзыгъэпсу, 
зэ фIэ кIыу бгъэдэлъ псори 
щалъ хуа щIыналъэм и зыу-
жьы ныгъэмрэ ехъулIэны-
гъэм рэ езыхьэлIэу щыта ады-
гэ лIым. Адэ гумащIэм, къуэ-
рылъху-пхъурылъхухэм я IэфI 
зылъагъуну хунэмыса адэ ш-
хуэм, и гъащIэ куп щIафIэр я 
щапхъэу  ирепсэу абы къыщIэ-
хъуа щIэблэр. Куэдрэ хремы-
гъуащэ а цIыху псэ  къабзэм 
къигъэна лъэу жь нэ хур.

ЖЫЛАСЭ Маритэ.

Ялэжьыр икIагъэщ
Тхьэмахуэ махуэм Донецк 

и Кировскэ районым Укра-
инэм и дзэр яхэуащ: бийм 
къиутIыпща Iэщэр бэзэрыр 
здэщыIэ щIыналъэм щехуэ-
хащ. 

УКРАИНЭМ IэщэкIэ зэщIэу-
зэда и къарухэм ялэжьа щIэп-
хъаджагъэм цIыху 27-рэ хэ-
кIуэ дащ, 26-рэ уIэгъэ хъуащ. 
Республикэм Узыншагъэр 
хъумэ нымкIэ и министерст-
вэм и къару псори хузэщIи-
гъэуIуащ дэIэпыкъуныгъэ 
 хуейхэм защIэгъэкъуэным. 
Къищы нэ мы щIауэ, Донецк и 
сыма джэщ хэм япыщIауэ щы-
тащ къэралым и клиникэ 
цIэрыIуэхэр.

«Бийм къигъэсэбэпыр нэхъ 
икIагъэ дыдэу щыт Iэмал-
хэрщ. Езым хуэдэ дзэм зэ-

рыпэмылъэщынур къащыгу-
рыIуэм деж, мамыру псэу 
жылагъуэм я деж я «лIыгъэр» 
къыщагъэлъагъуэ. Апхуэдэу 
зыщIэфхэм цIыхугъэ лъэпкъ 
яхэлъкъым, уеблэмэ абыхэм 
цIыхукIэ уеджэфынукъым», - 
щыжиIащ «Россия 24» теле-
каналым Донецк ЦIыхубэ 
Рес публикэм и унафэщI Пу-
шулин Денис.

Я улахуэмкIэ 
мыарэзыуэ

Эстонием егъэджэныгъэм-
кIэ и IэнатIэм и лэжьа кIуэхэм 
я профсоюзым и сайтым 
 кърилъхьащ егъэджакIуэ 
ми ни 10-м нэблагъэ, я ула-
хуэм  хухагъэхъуэну къагъэу-
ву, уэ ра мым къызэрыдыхьэ-
нур.

«АПХУЭДЭ зэщIэхъеены-
гъэм и щхьэусыгъуэр къэрал 
уна фэщIхэм цIыхухэр къы зэ-
ра гъэгугъар зэрамыгъэзэ-
щIэ жырщ. Егъэджэныгъэ Iэ-

натIэм щыIэ щытыкIэр узы-
гъэгузавэщ икIи зэман гъунэ-
гъум абы къызэщIигъэуIуэнущ 
къэ рал псор. ЕгъэджакIуэхэм 
я гукъеуэр даIыгъыу щIы-
шылэм и 24-м абыхэм гъусэ 
яхуэ хъунущ сабий гъэсапIэ-
хэмрэ ку рыт IэщIагъэ щрагъэ-
гъуэт Iуэху щIапIэхэмрэ я лэ-
жьа кIуэхэри», - къыщыгъэлъэ-
гъуащ тхыгъэм.

Эстонием егъэджэныгъэм-
кIэ и IэнатIэм и лэжьакIуэхэм 
я профсоюзым къызэрыха-
гъэщамкIэ, Iуэхум хэтынущ 
курыт школу 330-рэ, абыхэм 
щылажьэ егъэджакIуэу 9471-
рэ. Мыарэзыуэ зыкъэзыIэта-
хэм къагъэув курыт школхэм я 
егъэджакIуэхэм нэхъ мащIэ 
дыдэу къахь улахуэр еврэ 
1950-рэ хъун хуейуэ.

ЩIышылэм и 23, гъубж

IэкIэ тхэным и дуней п со 
махуэщ

1935 гъэм къалъхуащ 

тхакIуэ, тхыдэ щIэныгъэмкIэ 
доктор, профессор, КъБР-м и 
Къэрал саугъэтыр тIэунейрэ 
зы хуагъэфэща МафIэдз Сэ-
рэ бий.

1969 гъэм къалъхуащ  ДАХ-м 
и вице-президент, КъБР-м 
лъэпкъыбзэхэм зегъэужьы-
ным кIэ и лабораторэм и 
унафэщI Щоджэн Iэминат.

Дунейм и щытыкIэнур
«pogoda.yandex.ru сайтым 
зэритымкIэ, Налшык уэс къы-
щесынущ. ЩIыIэр махуэм 
градуси 6, жэщым градуси  6 - 
5 щыхъунущ.

ЩIышылэм и 24, бэрэжьей

1932 гъэм къалъхуащ полко-
вник, жылагъуэ лэжьакIуэу 

щыта, КъБР-м и Къэрал сау-
гъэтыр зыхуагъэфэща Джэта-
уэ Хьэмыщэ.

1942 гъэм къалъхуащ тхыдэ 
щIэныгъэхэмкIэ доктор, 
 КъБКъУ-м и профессору щы-
та БетI рожь Руслан.

1953 гъэм къалъхуащ био-
логие щIэныгъэхэмкIэ доктор, 
КъБКъМУ-м и профессор, 
къэ рал лэжьакIуэ Щыхь мыр-
зэ Мухьэмэд.

Дунейм и щытыкIэнур
«pogoda.yandex.ru сайтым зэ-
ри тымкIэ, Налшык уфауэ 
щыщытынущ. ЩIыIэр махуэм 
градуси 5 - 3, жэщым градуси 
8 - 6 щыхъунущ.

Къэбэрдей-Балъкъэр Республикэм и Парламентым и депутатхэмрэ КъБР-м и Парла-
ментым и Аппаратым и лэжьакIуэхэмрэ республикэм и хабзэгъэув IэнатIэ нэхъыщхьэм 
и I, II, V хэхыгъуэхэм я депутат, Къэбэрдей-Балъкъэр Республикэм и Парламентым и 
Жылагъуэ советым и тхьэмадэм и къуэдзэ Гугу Владимир Рашад и къуэм хуогузавэ 
абы и анэ Гугу Людмилэ Данил и пхъур дунейм зэрехыжам къыхэкIыу. 

Фэеплъ

НапэкIуэцIыр зыгъэхьэзырар  ТАБЫЩ Муратщ.

(Нарт тхыдэжь)
Iэджэ щIащ абы лъандэрэ. ЦIыхухэр мэзым щыпсэурт а 

зэманым. Езыхэр жэр защIэт: мэз бжэнхэр ирахужьэрти, 
кIэбдзкIэ къаубыдырт.

ХьэмрийкIэ еджэу зылI къахэкIри унэ ищIащ, бжэн къом 
къиубыдри, бжьакъуэкIэ зэрилъафэурэ Iэм иригъэсащ.

Псори щышынэрт а лIым. Щышынэми, зыбжанэ къетIы-
сылIэри, жылэ хъуащ. Абы щыгъуэ цIыхухэм мафIэ яIэтэ-
къым, щыблэ зэуа жыгым мафIэ щIэнауэ щIалъагъукIэ, я 
псэр IукIырт….

Зэгуэрым уафэм зыкъызэщIиуфIыцIэри, уафэгъуагъуэ 
уэш  хышхуэ къешхащ, щыблэ къеуэри, жылэм и Iэхъушэр 
зэбгрихуащ. Абы лъыхъуэу бгым здитым, Хьэмрий щыблэ 
зэуа жыгыжь гуэр мафIэм ису ирихьэлIащ. Хьэмрий шы-
накъым: хъуаскIэр къыпылъэлъу пхъэдзакIэ къищтэри 
 къуажэм къэкIуэжащ, жыхафэгум тетIысхьэри, мафIэ зэ-
щIигъэнащ.

Нэху щырэ цIыхухэр къэтэджмэ – Хьэмрий и унэр итыж-
тэкъым: яжьэ пщтыр Iэтэщ абы къыхэнэжар. Ежьэри 
лъыхъуащ  – ягъуэтакъым. Щамыгъуэтым, къагъэзэжащ:

- Щхьэукъуэщ, мафIэм пэрыхуэри, хисхьауэ къыщIэкIынщ, 
– жаIэри Хьэмрий и къэлъыхъуэныр зэпагъэуащ.

АрщхьэкIэ, ягу загъэртэкъыми, аргуэру лъыхъуакIуэ ира-
гъэжьащ.

Хьэмрий и лъыхъуакIуэ ежьам Iэджэ зэхикIухьащ, здэ-
мыкIуа къуапэлъапэ къигъэнакъым. Ауэрэ, лIы ныбжь зыб-
жанэ дэкIауэ, Тубэ кIей нэсащ ар. Абы зыщиплъыхьри, щи-
мыгъуэтым, къыр лъагэ гуэрым и лъапэм щетIысэхащ, 
«мыбдеж нэху щызгъэщынщ», – жиIэри.

Нэхущым деж зыгуэр къеджэ хуэдэу къыфIэщIри къы-
зэщыуащ. И нэр къызэтрихмэ, елъагъу: зи лъыхъуакIуэ 
 къежьар лъахъш кIапсэкIэ къырыщхьэм епхащ, бгъэжьитI 
щхьэщысщи, чэзууэ и бгъэгур кърауIукI.

- Уэра ар, Хьэмрий? – щIэупщIащ лъыхъуакIуэр. – Хэт и 
ней къыптехуа?

- Сэращ, – жиIащ къырым епхам. – Зи ней къысщы-
хуари Тхьэращ. «Си мафIэр пхьащ», – жиIэри, мыпхуэдэ 
бэлыхь къыстрилъхьащ. ИгъащIэкIэ сыкIэрылъынущ сэ 
мы къырым, сепхауэ. Мы бгъитIри сщхьэщыкIынукъым: 
жэщым кIыжыр махуэм кърауIукIыж…

- Дэ Тхьэм дыпхуелъэIунщ, Хьэмрий. Ди цIыхухэр къэс-
шэнщи, жэщи махуи дыпхуелъэIунщ…

Жылэр щызэхуэсащ Хьэмрий щепха къырым и лъапэм, 
щызэхуэсащи, щхьэщэ Тхьэм хуащI, йолъэIу. АрщхьэкIэ, 
жэуапыншэщ абыхэм я лъэIур… Езы Хьэмрии нэпс гуащIэр 
щIигъэкIыу къахоплъэ цIыхухэм. Абы и нэпсыр псынэшхуэу 
иджыри къыщIож а бгыжьым.

(Хъыбарыжь)
ЕрокъуэкІэ еджэу лы 

гуэрым, зы къуэ закъуэ иIэу и 
фызыр щылIэм, аргуэру къи-
шэжын хуей хъуащ. ЕтIуанэу 
къишэжа фызым, Андолэ-
гуа щэм, къуих къыхуилъхуауэ 
езы Ерокъуэр дунейм ехы-
жащ, псэм хуэдэу  илъагъу 
и къуэ пасэр, ЖамболэткІэ  
зэджэр, анэнэпIэсым къы зэ-
рыхуигъанэр и гум къыщIит-
хъыу.

Зэкъуэшиблыр ауэрэ къы-
дэ кIуэтейри, цІыху хъуахэщ. 
Унагъуэм пыIэ зыщхьэ рыгъ 
нэхъыжьу исыр Жамболэтт, 
Андолэ-гуащэм и мылъху-
къуэрт. Жамболэт цIыху 
жант, губзыгъэти, модрей зэ-
шихыр ауи къыдигъэплъыр-
тэкъым, акъылкIэ ятекIуэрт, 
Iуэху зэдеувэлIамэ, хым 
языхэзи жыжьэу къы лъэ-
щIыхьэртэкъым. Гуащэр абы 
иризэгуэпынтэкъэ? Езым 
 къилъхуахэм Жамболэтыр 
къа зарефIэкIыр щилъагъум, 
мылъхукъуэр и нэм бжэгъуу 
къыщIэуэ хъуащ.

- Ф ы к ъ э з м ы л ъ  х у а -
мэ  нэхъыфIт фэ мыкхъэ-
мывэжьхэр! – жиIэу гуа-
щэр зэшихым ятекIиерт, зэ-
рылъкIкIи щІэкъурт ахэр 
Жамболэтым текIуа зэры-
хъуным. АрщхьэкIэ сыт и Іэ-
малт: мылъхукъуэр щIалэ 
хахуэт, жылэми пщIэ зыхуа-
щIыр арат. ПцIы мащІэ кIэ-
рилъхьа гуащэм абы, ар 
игъэу лъиину, мащIэрэ яужь 
ихьа, арщхьэкIэ пэжыр пху-
щІэхъумэнт?! Гуащэр екIэ и 
ужь къызэритым Жамболэт 
гу лъимытэу къанэртэкъым, 
ауэ анэнэпIэсым зыкIи зы-
къригъащIэртэкъым, Іэдэ-
багъышхуэ хэлъу абы къы-
пикIухьырт, сыт хуэдэ лъэ-
пощхьэпо къыпэщIимыдзми, 
губзыгъэу щхьэдэхыфырт.

Зэгуэрым, уэс къесагъа-
щIэу, зэшхэр щакIуэ дэкІащ, 
щхьэж и занщIэу зэбгрыкI-
ри. Хэт нэхъ къыхуэгумащІэ-
ми игъэунэхун мурад иIэу, 
ма хуэр уаеми, зэшхэр къы-
зыщIыхьэжыну пэшыр ямы-
гъэплъыну гуащэм унафэ 
ищIащ.

- Жьэгум махъсымэ кхъуэ-
щынрэ зы блатхьэ гъэ-

Пщы Щэбэтыкъуэм и те-
тыгъуэт.

ВакIуэ дэкIыгъуэт, ар-
щхьэкIэ пщыр гъуэгу тетти, 
абы и Iизыныншэу вакIуэ 
дэ кIын иракуртэкъым. 
Пщыр къогувэ, гъатхэри 
къэсащ.

– Пщым дежьэурэ ди 
щIыр къинэжынущ, сыт 
тщIэнур? – зэупщIыжхэрт 
гузавэм хэт цIыхухэр.

Нэхъыжьхэр зэчэнджэщ-
ри, пщым пэмыплъэну зэ-
гурыIуащ.

– Щэбэтыкъуэ делэкъым, 
дызэхищIыкIынщ, – жаIащ 
абыхэм.

ДэкIащ вакIуэ. Куэд мы-
щIэу къахыхьэжащ пщыр  
жылэм. Езым и Iизы-
ныншэу къуажэр вакIуэм 
зэ рыдэкIар къыщищIэм, 
сабэ дрипхъеящ, кIиящ- 
гуоуащ:

– Яхуэздэнкъым! Сэ къы-
щыспэмыплъэфакIэ, къа-
гъэзэжу шэщ схуащIыху, 
зы вагъэбдзумэ гуахыу 
здэн къым!

Бейгуэлхэр игъакIуэри, 
цIыхур къуажэм къыдри-
гъэхуэжащ. Сыт ящIэнт: 
пщыр залымт, упэув хъу-
нутэкъым.

– Щхьэ и ней къытщы-
хуауэ пIэрэ пщым? Дэри 
Тхьэм дыкъигъэщIащ, 
сыт псэхугъуэ къыщIыди-
мытыр? – мэшхыдэ жылэр.

«Дыпсэунщ» жаIэри, 
Псыжь щыщ кIахэ зэшитІ  
Къэбэрдейм къэкIуэгъат . 
ЗэшитIым я нэхъыжьыр 
щIым и пIалъэрэ Iэщым и 
зехьэкIэмрэ фIыуэ щыгъуа-
зэт. НэхъыщIэр IэщIагъэлIт 
– и Iэм имыщI щы мыIэу 
 гъукIэт. ПсэупIэ яхуэхъун  
къалъыхъуэу зыкъом рэ Хэ-
кур къакIухьауэ, зэшхэр 
псышхуэ гуэрым и Iу-
фэм къыщыувыIащ. Здэ-
тIысынумкIэ зэпсалъэри, 
зэгурымыIуэ щыхъум, нэ-
хъыжьыр псым зэпрыкIри, 
адрыщIым унэ щыхисащ; 
нэхъыщIэр псым зэпрыкIа-
къым, и унэр мыдрыщIкIэ 
бгы лъапэм щыхисащ.

Мэкъумэшым пылъ нэ-
хъыжьым къуих иIэти, щIым 
елэжьым, Iэщ игъэхъуурэ 
бей хъуащ. Бей хъууэ къа-
ру щигъуэтым, псышхуэм 
псыIэрышэ къыхишащ. Нэ-
хъыщIэр, и къуэ закъуэр 
и гъусэу, кIыщым щылъа-
щэрт, ауэ, я къару мащIэти, 
тхьэмыщкIэу къэнащ. И 
 къуэш нэхъыжьым псы зэ-
ригъэжар щилъагъум, абы 
ехьэехуэрти, гъукIэми псы 
къыхишащ, жыги куэду хи-
сащ. арщхьэкIэ, псыр къи-
урейти, псыIэрышэм и Iур 
къыфIикъутэрт, псэуалъэм  
къыщIэуэрт, псэхупIэ къа-
ри тыртэкъым. Ауэ щыхъум,  
и лэжьыгъэми пщIэ къы-
зэримыкIыр абы хилъ-
хьэжри, гъукIэр Псыжь Iэп-
хъуэжащ, и къуэ закъуэр 
зыщIигъури…

МэкъумэшыщIэр Къэбэр-
дейм къинащ, и къуихри 
лIы хъуащ, ежьэрэ шыбз 
гуартэ къахуфу. Зэшихым, 
зекIуэ кIуэурэ, заужьащ, я 

Іуащхьих

– Нэхъыжь гуэр пщым 
деж дывгъэгъакIуэ, жэуап 
къеIыдвгъэх! – жаIэри зэ-
гурыIуащ.

Къуажэм я нэхъыжь ды-
дэр пщым деж ягъэкIуащ.

- Щэбэтыкъуэ, – жиIащ 
нэхъыжьым, – гъэр къэ-
сащ, вакIуэ ихьа цIы хум 
щхьэ къебгъэгъэзэжа? 
Шэщ  ухуеймэ, пхуэтщIынщ, 
ауэ ар пIэщIэгъуэкъым, 
вакIуэ дыкъигъэхьэж за-
къуэ.

Пщым идакъым:
– Сэ си псалъэ тIэужыIэ-

къым: шэщ схуэвмыщIа-
уэ вакIуэ фыдэкIыу здэну-
къым.

– Зы тхьэмахуэкIэ дыкъи-
хьэжынущ вакIуэ, итIанэ 
пхуэтщIынщ.

– Сэ сыпщтэкъым, си 
псалъэр тIэужыIэ хъу-
уэ щытамэ. Си унафэр 
унафэщи - вгъэзащIэ!

ЛIыжьым зыхуэшыIэжа-
къым:

- Шэщыр пхуэтщIынщ, 
Щэбэтыкъуэ. Зы тхьэ-
махуэ дыгувэкIэ дылIэн-
къым. Ауэ, зыгурыгъаIуэ, 
нобэ къыщыщIэдзауэ узи-
бийщ: япэ дыщызэхуэзэ 
ди пIалъэщ. Тхьэ соIуэ, 
 сып фIэмыкIынкIэ, уэри, 
укъыс пэлъэщмэ, укъыс-
фIэ  мыкI!

Ар жиIэри, лIыжьыр 
пщым  и пщIантIэм къы-

дэкIыжащ. А тIур щызэпса-
лъэм, зыми зэхихатэ-
къым…

Пщым и унафэр унафэти, 
выр щIатIыкIыжри, Щэбэ-
тыкъуэ шэщ хуащIащ, шэ-
щыр щIын яухри, цIыхур 
губгъуэм ихьэжащ.

Куэдрэ пэтынт – яухри 
вакIуэ къихьэжащ.

Махуэ гуэрым пщы Щэ-
бэтыкъуэ щакIуэ кIуащ. 
Пщым и закъуэут щакIуэ 
кIуэ зэрихабзэр. Хьэджа-
фэжьыр и ужь иту дэкIыу 
щилъагъум, псалъэ зыта 
лIыжьыр къэлъежьащ, и 
цей щIагъым фокIэщIыр 
щIигъапщкIуэри.

Пщым мэзыр куэдрэ къи-
ущыхьагъэнщ.

Лъагъуэ пхэнж гуэрым 
щызэIууащ пщы Щэбэты-
къуэрэ лIыжьымрэ.

- Къауэ, Щэбэтыкъуэ! - 
жиIащ лIыжьым. – си пса-
лъэм сепцIыжынукъым. 
Япэ уэгъуэр узот.

Пщым и фIэщ хъуакъым:
- Уи акъылым уикIа-

уэ ара, лIыжь! Сыт узыхэ- 
тыр?

 – Сызыхэтым уэр хуэдэу 
фIыуэ щыгъуазэ щымыIэ. 
Ди языхэз щIым щIэмыхьа-
уэ, къуажэм сыдыхьэжын-
къым! Къауэ!

И фочыр узэда хьэзыр-
ти, пщым кIакхъур щIи-
чащ, арщхьэкIэ уэщхъури, 
лIыжьым къытехуакъым.

- Уэ уи псалъэ тIэужыIэ 
пщIын уи жагъуэщ, сэри 
кIакхъур тIэу щIэсч си хаб-
зэкъым, – жиIащ лIыжьым.

Еуэри, пщыр къри-
гъэпсыхащ, бгъэдыхьэри, 
и афэ джанэр къыщихащ, 
и пащIэкIэр къыпигъэху-
ри, и бгъэгущталъэм ири-
лъхьащ. Къежьэжрэ пэт, я 
къуажэ лIитI кърохьэлIэ.

- Флъэгъуа мыбдеж къы-
щыхъуар?

- Тлъэгъуащ, тхьэмадэ. 
Дэ ращ ар уэ щIэпщIар…

Пщым и хьэдэр абдеж 
щыщIалъхьэри, щыри къе-
жьэжащ.

Иужьым тхьэмадэм уэ-
рэд иусыжащ:

Сэ сщIа псори жысIэжмэ,
ЛIыжь щхьэщытхъу къыс-

фIащынщ,
Сэ си мыщIащхьи,
Пщы Щэбэтыкъуэ хэзгъа-

щIэщ…
ШыкIэпшынэкIэ дежьу-

уэ, лIыжьым абыкIэ зиумы-
сыжыгъащ.

ва рэ дэфлъхьэ, ар яри-
къунщ, – жери и пэшым 
игъэ зэжащ, езым и пэш-
ри иригъэгъэплъа тэкъыми, 
джэ дыгужь гуэр зришэкIри, 
зэкъуэшиблым япэплъэу 
тIысыжащ.

И къуихым ящыщ зы къэ-
сыжащ, уанэри тримыхыжу 
шыр пщIантIэм диутIыпщ-
хьэри, пэшым щIэлъэдэжащ 
– унэм псымэ къыщIихырт.

- МафІэ щхьэ иумыгъэ-
щIарэ? – зыкъыхузэкIэщIи-
шащ абы и анэм икIи, 
къызыпэрыхьэжар игу щри-
мыхьым, гъунэгъум ежэкIащ, 
«абы зыгуэр сыщедзэкъэнщ, 
унэр ягъэплъмэ, къэз-
гъэзэжынщ», – жиIэри.

КъыкIэлъыкIуэри къэсы-
жащ. Абыи и шы-уанэр зэ-
щIихакъым, «пэшыр фымы-
гъэпльу сыкъревгъэхьэлIэ-
жащ», – жиIэу гъумэтIымэри, 
я гъунэгъумкІэ ежэкІащ. Ад-
рейхэри зырыз-тIурытIурэ 
къыдыхьэжащ, хэт къыдыхьэ-
жами унэ нэщI щIыIэр ягу 
темыхуэу, шхыдэурэ зэбг-
рыкIащ, я анэр щIыIэм ису 
пэ шым зэрыщIэсыр ялъагъу-
рэ пэт.

Жамболэти къигъэзэжащ. 
Шым увыIэпIэ иритри, гуа-
щэм дежкIэ щIыхьащ – ар 
жьэгум дэст, щIыIэм иукIыу.

- МафIэ щхьэ иумыгъэ-
щIарэ, щIыIэм щхьэ зебгъэ-
срэ? – щIэупщIащ Жамбо-
лэт.

- ЦIыхухэр зэбгрыкIащи, 
пхъэ схуэзыкъутэн згъуэтыр-
къым, – жиIащ гуащэм.

- АтIэ ар Iуэху, сэ скъутэн-
къэ.

Джыдэр къищтэри, Жам-
болэт пхъэ икъутащ, гуащэр 
зыщIэс унэм и жьэгуми ма-
фIэшхуэ щищIащ.

- Дызэдзэкъэн гуэр щыIэу 
пIэрэ? - жиIэри аргуэру 
щIэуп щIащ щIалэр.

- Жьэгум махъсымэ кхъуэ-
щынрэ блатхьэ гъэварэ щыб-
гъуэтынщ, – жиIащ гуащэм.

Жамболэт цIутI жимыIэу 
къыщIэкIыжри, зэкъуэшхэр 
зыщIэс хабзэ пэшым игъэ-
зэжащ – махъсымэр щтат, 
блатхьэр дият, итIани, анэ-
нэпIэсым зыкъримыгъащIэу, 
шхэри гъуэлъыжащ.

А махуэм щегъэжьауэ гуа-
щэм Жамболэт илъагъу  
  мыхъу дэнэ къэна, ар зэри-
укIын Iэмал къиулъэпхъэ-
щу щIи дзащ. Гуащэр зэ-
гуэудырт. ЗэгуэмыудыпIэр 
иIэт: ар и къуи хым сыткIи 
ефIэкIырт, абыхэм шурэ-лъэ-
срэ я зэхуакут, я цIыхугъэкIи, 
я акъылкIи, я щIыкIэкIи.

Сыт къримыщIэми, сыт 
къри мыпэсми, Жамболэт 
хэIу щIыIу зищIыртэкъым, 
псо ри игъэпщкIуфырт, цIыху-
хэм ящибзыщIыфырт – абы 
гуа щэр нэхъри къигъачэрт.

Зэгуэрым, гуащэм и 
 дэ лъ  хуищыр «фызгъэхьэ-
щIэ  нущ» жиIэри, Жамбо лэт 
 къригъэблэгъащ, хьэ щIэ  щым 
щIишэри, мыр яж риIащ:

- Сэ зы тхьэмахуэ хуэдэкIэ 
се мыжьэу хъуркъым, къэз-
гъэзэжыху мыбы фыщIэс, 
фагъэхьэщIэнщ, фишхэри 
шэщым щIэтынщ.

Ар жиIэри, Жамболэт 
дэкIащ, зэрыжиIам хуэдэуи, 
зы тхьэмахуэ хуэдизкIэ къэ-
тащ. Къигъэзэжмэ – хьэщIэ 
щIалищыр фэмрэ къуп щхьэ-
мрэ хуэкIуащ, шыхэри, я 
тхьэкIумэ къыгуэхуауэ,  шэ-
щым щIэтт. Андолэ-гуащэм 
дэнэ щищIэнт и дэлъхуищыр 
хьэщIэу къызэрыхуэкIуар…

- Фи шыпхъум сыт къызи-
щIэми, фи нэгу щIэкIащ, 
ауэ сэ ар иджы фIэкIа зыми 
езгъэщIакъым, – яжриIащ 
Жамболэт хьэщIэхэм.

- Бзаджэ къэзылъху и гуэн 
лъапэ щыщIетIэж, укIын фIэ-
кIа нэгъуэщI хуэфащэкъым 
абы!

Зэкъуэшищым апхуэдэу 
щыжаIэм, Жамболэт яхуида-
къым:

- Хьэуэ, ар щIывэзгъэцIыху-
жар фэзгъэукIыну аракъым, 
сэ сызыIут IэнатIэм щыгъуа-
зэ фыхуэхъумэ, ар сэркIи 
ирикъунщ, – жиIэри.

Гуащэм и дэлъхуищыр дэ-
кIыжащ, я шыпхъум игъа-
щIэкIэ къыкIэлъымыкIуэну 
тхьэ яIуэри.

ЩIалэр губзыгъагъэкIэ ар-
гуэру къызэрытекIуам ири-
зэгуэпурэ, Андолэ-гуащэр 
сы  маджэ хъуащ. Мыгувэу 
Жамболэт зауэм кIуащ , зэ-
рылIыкIыну уIэгъэр телъу 
къашэжри ягъэгъуэлъащ. 
Гуащэм ар щызэхихым, и 
мылъ хукъуэр и псэм еджэу 
зыщIэлъ пэшым щIыхьащ, 
ар лIэнрэ мылIэнрэ и нитIкIэ 
еплъу зригъэщIэн щхьэкIэ. 
«Гуащэр къыщIохьэ» щы-
жаIэм:

- Си Iэблэр фубыди сыкъэ-
фIэт, - жиIащ Жамболэт, - 
сызэрылIэр езгъэлъагъуу ар 
згъэгуфIэнкъым!

Гуащэр бжэщхьэIум къы-
щебакъуэм, Жамболэт зэ-
фIэту утыкум зэритыр илъэ-
гъуащ, псалъэ жимыIэу щIи-
гъэзыкIыжри, пIэм зыхидзэ-
жащ, нэхъри зэгуэуду.

«ЛIа?» – жиIэрэ къыщIэуп-
щIэм, «лIакъым», – жраIэурэ 
гуа щэр нэхъ хьэлъэ хъури, 
хуэмышэчыжу дунейм ехы-
жащ. Ар дунейм ехыжауэ  
щы зэхихым, Жамболэт къы-
зэфIэтIысхьэри:

- Си вакъэм тхылъымпIэ  
лъэгущIыхь схущIэвдз, – 
жиIащ.

Вакъэм тхылъымпIэ лъэгу-
щIыхьыр щIэлэжьыкIыху уты-
кум зыкъыщрыригъэшэкIри, 
итIанэ гъуэлъащ:

- Тхьэм и фIыщIэщ, иджы 
сы лIэми, сигу къеуэркъым: 
гуа щэр лIэри, зы вакъэ згъэ-
лэжьэху сыкIэлъыпсэужащ…

Ар жиIэри, Жамболэт и 
псэр хэкIащ.

Iэщым и бжыгъэр ямыщIэ-
жу, я шыбзи къахуемыгъэ-
зэжу…

Зэгуэрым зэшихыр 
Псыжь кIэ кIуащ, шыбз къа-
хуну. Къуажэ гуэрым я шы-
хъуэр яукIщ, шыбзыр къра-
хужьэри къежьэжащ. Шыб-
зыр зей къуажэм пхъэр 
 кърагъэжьащ, гъукIэм и 
 къуэ закъуэри яхэту.

Зэшихыр къахум-къахуу-
рэ, пхъэрхэр зырыз-тIу-
ры  тIу рэ якIэрыхужащ, 
гъу кIэм и къуэ закъуэм 
фIэкIа къэмынэу. Шу за-

къуэр фоч уэгъуэкIэ къа-
щылъэщIыхьэм, зэшихым 
къахэуэри зыр яхиукIыкIащ. 
Хьэдэр шым къыщехуэ-
хам деж къыщанауэ мод-
рейхэм шыбзыр къызда-
хум, пхъэр закъуэм аргуэру 
гъу нэгъу закъыхуищIри, 
етIуа нэр яхиу кIыкIащ, зы-
къомрэ  къихуауэ аргуэру 
къахэуэри, ещанэри ири-
гъэпсыхащ. Я ужь имыкIыу 
къихуурэ, къэнаищри зыры-

зурэ гъукIэм и къуэ закъуэм 
къиукIащ.

И ужь къина пхъэрхэр 
къыщыкIэлъысым, шыб-
зыр абыхэм яритыжри, 
«Мыбы сыкъыщысакIэ, ди 
адэ  къуэшыжьыр слъагъун-
щи, и хъыбари схьыжынщ», 
– жиIэри, гъукIэм и къуэр 
и адэ къуэшым деж еблэ-
гъащ.

- Мыр слIо, – къеупщIащ 
и адэ къуэшыр щIалэм, гу-
фIэу къыпежьэри, – Iэщэ-
фащэкIэ узэщIэузэдауэ, дэ-
нэ укъикIрэ, дэни укIуэ рэ?

- Ди къуажэм я шыбзыр 
шууих хъууэ абрэджхэм 
 кърахужьати, къатесхыжа-
уэ аращ, – жиIащ щIалэм.

- Дэнэ щыIэ шууихыр? - 
щIэупщIащ адэ къуэшыр.

- Губгъуэм илъщ…
ЛIыжьыр шэчри, бжьэпэм 

дэкIмэ – и къуэ нэхъыжьыр 
хьэдэу щылът, кIуатэIуэ -                   
мэ – къыкIэлъыкIуэр 
щылъщ…

И къуихри хьэдэ къуаншэу 
губгъуэм игуэшауэ илъу 
 къигъуэтыжащ лIыжьым. 
Щхьэж къыщаукIам деж 
щыщIилъхьэжри, я кхъа-
щхьэхэм Iуащхьэ зырыз 
трищIыхьыжащ…

Iуащхьихри нобэм къэ-
сащ. Зыр Тамбукъан гуэ-
лым и бещто лъэны къуэмкIэ 
бжьэпэм къытетщ, етIуанэр 
– Дзэлыкъуэкъуажэм деж, 
ещанэр - Балъкъ и гупэкIэ, 
еплIанэр - Бахъсэн и бла-
гъэу, етхуанэр - Шэджэм 
губгъуэм, еханэр - Аруан 
бжьэпэм тетщ…

Уи хъуэпсапIэхэр 
ирехъу нахуапIэ 
Ди республикэм анэдэлъ-

хубзэмрэ литературэмрэ 
ще зыгъэдж IэщIагъэлIхэм 
я унэтIакIуэ Iэзэ, чэнджэ щэ-
гъуфI, къытщIэхъуэ  щIэб-
лэм щIэныгъэ етынымрэ хэ-
купсэу гъэсэнымрэ зи гуа-
щIэ куэд хуэзыгъэпс егъэ-
джакIуэ Iэзэщ Щоджэн 
(Къарэнашэ) Iэминат. Ди 
щIыналъэм щекIуэкI жыла-
гъуэ Iуэхухэм жыджэру хэт, 
«Адыгэ псалъэм» и ныб-
жьэгъу пэж бзылъхугъэ 
щыпкъэм нобэ, щIышылэм 
и 23-м, егъэлъапIэ и ныб-
жьыр илъэс бжыгъэ дахэ 
зэрырикъур. 

IЭМИНАТ Зеикъуэ къуа-
жэм щыпсэу Къарэна-
шэхэ Топашрэ Марусэрэ я 
унагъуэш хуэм 1969 гъэм 
къыщалъ хуащ. Жылэм дэт 
курыт шко лыр ехъулIэныгъэ-
кIэ къиух ри, адэкIэ еджэ ным 
щыпищащ КъБКъУ-м и тхы-
дэ-филологие къудамэм. 
«Урысыбзэмрэ литературэм-
кIэ, адыгэбзэмрэ литерату-
рэмкIэ я егъэджакIуэ» Iэ щIа-
гъэр абы щызригъэгъуэт-
ри, а предметхэр иригъэ-
джу илъэс зыбжанэкIэ 
щы лэжьащ Налшык къалэм 
дэт 13-нэ, 14-нэ гимназиехэм. 
Iэзагъышхуэ зыбгъэдэлъу гу  
зылъата лэжьакIуэ гумы за-
гъэр 2011 гъэм  КъБКъУ-м  
ирагъэблэгъащ икIи абы 
и филологие къудамэм и 
Методикэ центрым и уна-
фэщIу ягъэуващ. А Iэна-
тIэр къызыхуэтыншэу ири-
хьэкIащ цIыху гумызагъэм, 
жэуаплыныгъэр зыхищIэу, 
пщэрылъ къыхуащI дэтхэнэ 
Iуэхури щытхъу пылъу зэфIи-
хыу. «Адыгэ псалъэ» газе-
тым и корреспондент, «Ды-
гъафIэ къалэм» и егъэ-
джакIуэ лэжьыгъэхэм ящIы-
гъуу, Щоджэныр хьэлэлу 
илъэс бжыгъэкIэ щылэжьащ 
университетым, КъБКъУ-м 
Егъэджэныгъэ политикэмкIэ 
и управленэм зэрырагъа джэ 
программэхэм я фIагъыр 
къэзыпщытэ и къудамэм и 
лэжьакIуэ пашэу. 

Мы зэманым Щоджэныр 
ехъулIэныгъэ иIэу щола жьэ 
КъБР-м Егъэджэныгъэм рэ 
щIэныгъэмкIэ и министерс-
твэм къепха, егъэджа-
кIуэхэм я щIэныгъэм и фIа-
гъыр зэпыу имыIэу щыхагъа-
хъуэ центрым, абы адыгэб-
зэмрэ литературэмкIэ и 
ла бораторэм и унафэщIу. 
Абы и нэIэм щIэту цент-
рым лэжьыгъэшхуэ що-
кIуэкI, анэдэлъхубзэмкIэ Iэ-
щIа гъэлIхэм ябгъэдэлъ зэ-
фIэкIым хэгъэхъуэным-
кIэ, Iуэху зехьэкIэ мардэхэр 
къэIэтынымкIэ. Зы илъэси 
къанэркъым КъБР-м щыщ 
егъэджакIуэхэр щIыналъэ-
псо, урысейпсо утыку ин-
хэм щамыгъэлъапIэу. Абы-
хэм зэрыжаIэмкIэ, апхуэдэ 
зэпеуэшхуэхэм къыщахь 
текIуэныгъэхэм и фIыщIэ 
куэд хэлъщ егъэджакIуэхэм 
я егъэджакIуэжу къалъытэ 
Щоджэн Iэминат. 

Апхуэдиз къалэн гугъухэр 
зэрызэфIихым къыдэкIуэу, 
Iэминат фIэхьэлэмэтщ ди 
щIыналъэм щекIуэкI жыла-
гъуэ Iуэхухэр. Адыгэбзэм 
иIэ  щытыкIэм дапщэщи 
игъэ пIейтей егъэджакIуэр 
 КъБР-м Егъэджэныгъэмрэ 
щIэныгъэмкIэ и министер-
ствэм лъэпкъыбзэхэмкIэ и 
къудамэм и къэпщытакIуэ 
советым хагъэхьащ, пщIэ 
хуа щIу. Адыгэ Iуэхум дихьэх, 
хэкупсэ зыIут бзылъхугъэ 
цIыкIур апхуэдэуи Къэбэр-
дей Адыгэ Хасэм, Дунейпсо 
Адыгэ Хасэм я тхьэмадэхэм 
я къуэдзэщ. 

КъБР-м Лъэпкъ Iуэхухэмрэ 
жылагъуэ пэхуэщIэмхэкIэ, 
ДАХ-м, КАФФЕД-м зэгъу-
сэу илъэс бжыгъэ хъуауэ 
къы зэрагъэпэщ, адыгэбзэм-
рэ урысыбзэмрэ щрагъэдж  

курсхэми лэжьыгъэ куп щIа-
фIэ щызэфIэзых хэкупсэхэм 
ящыщщ Iэминат. Нэхъа-
пэIуэкIэ, 2017 гъэм, къызэра-
гъэпэщауэ щытащ Сирием 
къ иIэпхъукIыжа ди лъэпкъэ-
гъухэр анэдэлъхубзэм щыху-
рагъаджэ курсхэр. Иджырей 
егъэджэныгъэхэр абы щы-
гъуэ яублауэ щыта курс-
хэм къакIэлъыкIуа лэжьы-
гъэщ. Ди гуапэ зэрыхъущи, 
Щоджэным бзэр зригъэщIа-
хэм ящыщхэм къахэкIащ 
псэупIэ яхуэхъуа щIыпIэхэм 
адыгэбзэр щезыгъэджхэр. 
Ахэр хамэ къэралхэм що-
лажьэ, Щоджэн Iэминат 
езы хэр анэбзэм зэрыхури-
гъэджа и методикэм тету. 

Иджырей курсхэм нобэ-
кIэ къызэщIаубыдэ Тыр-
кум, Германием, Венгрием, 
Финляндием, Голландием, 
 США-м, Канадэм, Австра-
лием, Мы сырым, Иордани-
ем щыпсэу ди лъэпкъэгъу 
куэд. Псори зэгъусэу абы-
хэм щоджэ цIыхуи 1 50-м 
нэб лагъэ, я ныбжькIи, Iэ-
щIа гъэкIи, щIэныгъэкIи зэ-
хуэ мыдэу, атIэми адыгэ Хэ-
кум, анэдэлъхубзэм хуаIэ  
лъагъуныгъэ лъэщымкIэ 
зэ техуэу. Шэч хэлъкъым: 
Щоджэн Iэминат хуэдэ цIыху 
гуащIафIэхэм, хэкупсэхэм я 
фIыщIэшхуэ хэлъщ абыхэм 
я гур хамэщIым щымыкIуэ-
ду, псэкIэ адыгэу зыкъалъы-
тэжу дунейм зэрытетым. 

Унагъуэ дахэкIи Тхьэр къы-
хуэупсащ Iэминат. Езымрэ 
и щхьэгъусэ Муратрэ зэ-
гурыIуэу, пщIэрэ нэмысрэ 
яку дэлъу зэдопсэу. Зэщхьэ-
гъусэхэм бынитI зэдагъуэ-
тащ, лъэпкъ гъэсэныгъэ дахэ 
халъхьащ. Ахэр зыщIэхъуэпс 
IэщIагъэ ирагъэгъуэтыным-
кIи ялъэкI къагъэнакъым. 
Астемыр экономист IэщIа-
гъэм щыхуеджащ Плехано-
вым и цIэр зэрихьэу Москва 
дэт къэрал университетым 
финансхэмрэ кредитымкIэ 
и къудамэм, и IэщIагъэмкIэ 
мэлажьэ. Мадинэ Москва 
дэт къэрал университетым 
и юридическэ факультетыр 
ехъулIэныгъэкIэ къиухри, 
щалъхуа щIыналъэм къи-
гъэзэжауэ IэнатIэ хъарзынэ 
пэрытщ. 

ЗэфIэкI лъагэ зыбгъэдэлъ, 
нэмысрэ хабзэрэ зыхэлъ, 
лэжьыгъэм и къызэгъэпэ-
щакIуэ хьэлэмэт, жылагъуэ  
Iуэхухэри жыджэру дэзыгъэ-
кIыф бзылъхугъэ гуащIафIэ 
Щоджэн Iэминат дохъуэхъу 
нобэ хуэдэу и пщIэр лъагэу, 
и дунейр дахэрэ узыншагъэ 
иIэу, унагъуэ насыпым щы-
мыщIэу, я бынхэм я гуфIэ-
гъуэ куэд Муратрэ абырэ зэ-
далъагъуу, зэкIэрымыхуу ду-
нейм бэрэ тетыну, зыщIэ-
хъуэпс, фIыгъуэу къилъытэ 
псомкIи Тхьэр къыхуэупсэ-
ну. А хъуэхъур, шэч хэмылъу, 
къыздаIыгъ «Адыгэ псалъэ» 
газетым и лэжьакIуэхэм, 
рес публикэм анэдэлъхуб-
зэр щезыгъэджхэм, Iэми-
нат и ныбжьэгъухэмрэ 
фIыуэ къэзылъагъухэмрэ. 
Уи  хъуэп сапIэхэр ирехъу на-
хуапIэ, фIыуэ тлъагъу, пщIэ 
зыхуэтщI ди Iэминат!

ЖЫЛАСЭ Маритэ.

2023 гъэм кърикIуа IуэхуфIхэм мы илъэсми къы-
зэрыпищэнум шэч хэлъкъым. ЦIыхухэм я псэукIэр 
езыгъэфIакIуэ, ахэр арэзы зыщIхэм ящыщщ улахуэр 
хэгъэхъуэныр. Къэбгъэлъагъуэмэ, 2023 гъэм респуб-
ликэм ику иту къыщахь улахуэр сом мин 40-м нэсащ, 
ар нэгъабэрейм нэхърэ процент 22-23-кIэ нэхъыбэщ.

ЦIЫХУХЭР IэнатIэкIэ къызэгъэпэщынымкIэ IуэхущIа-
пIэхэм щатха лэжьапIэншэхэр мини 4,2-рэ мэхъу, ар нэ-
гъабэ елъытауэ хуэдитIкIэ нэхъ мащIэ хъуащ. 

БлэкIа илъэсым къихьа ехъулIэныгъэхэр зэлъытахэм 
ящыщщ сату Iуэхур. 2022 гъэм елъытауэ, 2023-м ар по-
центи 110-м нэсащ. ЦIыхухэм пщIэкIэ хуащIа Iуэхутхьэб-
зэр сом мелард 55,7-м ноблагъэ, ар 2022 гъэм елъыта-
уэ проценти 115-рэ мэхъу. Ерыскъы зыщэхэм я хэхъуэри 
хэпщIыкIыу нэхъыбэщ – проценти 127-рэ. 

Апхуэдэ бжыгъэхэм мыхьэнэшхуэ яIэщ, сыт щхьэкIэ 
жыпIэмэ, абыхэм къагъэлъагъуэ цIыхухэм къахэхъуэ 
ахъшэр зыхуэдизыр, мыр 2023 гъэм и мазибгъум про-
цент 15-кIэ нэхъыбэ хъуащ, ар Урысейм щынэхъ  лъагэ 
дыдэщ. Ику иту къапщтэмэ, ди къэралым а бжыгъэр 
проценти 4 къудейкIэ щыхэхъуауэ аращ. 

УзыщыгуфIыкI Iуэхугъуэхэм ящыщщ 2023 гъэм туризм 
IэнатIэм зэрызиужьар - илъэс кIуам ди республикэм зы-
щагъэпсэхуащ цIыху мелуан 1,5-м. 

НЭЩIЭПЫДЖЭ Замирэ.

Спорт  хъыбархэр

Гъэсэныгъэ

Уардэщ  Нартанэ  бгыр

Урысей гвардием и управленэу КъБР-м щыIэм и 
лэжьакIуэхэмрэ Ветеранхэм я советым и унафэщI, по-
лицэм полковникыу къыхэкIыжа Хужьокъуэ Русланрэ, 
«Хэкур хъумэн - щыIэщ апхуэдэ IэщIагъэ» урысейпсо 
 акцэм хыхьэу, лIыгъэм и дерс драгъэкIуэкIащ Налшык 
къалэм и курыт еджапIэ №19-м щIэсхэм. 

ХЬЭЩIЭХЭМ ныбжьыщIэхэр щагъэгъуэзащ я IэнатIэм и 
тхыдэм, къапэщыт къалэнхэм, дзэ къулыкъущIэхэмрэ лэ-
жьакIуэхэмрэ зэрахьэ лIыхъужьыгъэхэм. 

- Нобэ едгъэкIуэкI Iуэхум мыхьэнэшхуэ иIэщ ди щIалэ-
гъуалэр Хэкур фIыуэ ялъагъуу, абы хуэпэжу гъэсэнымкIэ 
икIи къэкIуэнум я IэщIагъэр къыхахынымкIи щхьэпэщ, - 
къыхигъэщащ Урысей гвардием и лэжьакIуэ Т. Эльдар. 

ШколакIуэхэм яфIэгъэщIэгъуну зыщагъэгъуэзащ лъэпкъ 
гвардием и дзэхэм я еджапIэ нэхъыщхьэхэм зэрыщIа-
гъэтIысхьэ щIыкIэм. Ведомствэм и лIыкIуэхэм ахэр абы 
 щыгъуазэ ящIащ, абитуриентхэм къыхуагъэувхэм, социа-
льнэ шэсыпIэхэмрэ къулыкъукIэ зэрыдэкIуэтеифынумрэ 
яхутепсэлъыхьащ. 

Школым и унафэщIхэмрэ еджакIуэхэмрэ хьэщIэхэм 
фIыщIэ хуащIащ я зэIущIэ гъэщIэгъуэным папщIэ икIи 
 мыгувэу зэхуэзэну зэрыпэплъэри къыхагъэщащ. 

БАХЪСЭН  Ланэ. 

Налшык и Iэгъуэблагъэм щIыпIэ 
дахэ куэд иIэщ. Абыхэм ящыщщ 
Нартанэ бгыр.

АР къалэм зэрыпэжыжьэр кило-
метритхущ. Налшык и ищхъэрэ 
лъэныкъуэмкIэ къекIуэкIыу иIэ 
мэзылъэ бгыхэм нэхъ лъагэ дыдэу 
къахощ ар, икIи уплъэмэ болъагъу 
конус теплъэ зиIэ Зеилъэ Ин Iуащ-
хьэм къыщ хьэщыту. Абы и лъагагъщ 
метр  999,8-рэ. Бгым и джабэр 
зэрыщыту мэзщ. Нартанэ къыщокI 
жыг зэмы лIэужьыгъуэ куэд. Абыхэм 
ящыщщ: бжей, тхуей, кIей, пхъэща-
бэ, жыгей, бзииху, дей цIыкIу, нэ-

КъытщIэхъуэ щIэблэр хэкупсэу гъэ-
сэным гулъытэшхуэ щыхуащI лъэхъэнэщ 
дызэрытыр. ДэнэкIи, псом хуэмыдэу 
 еджапIэхэм, гъэсапIэхэм, къы щы зэра гъэ-
пэщ мыхьэнэшхуэ зиIэ а Iуэхум хуэгъэпса 
лэжьыгъэ зэмылIэужьыгъуэ куэд. 

ЛЭСКЭН щIыналъэм хиубыдэ Анзорей 
жылэм дэт курыт школ №2-м иджыблагъэ 
щекIуэкIащ щIалэ ныбжьыщIэ куэд зыхэта 
зэпеуэ хьэлэмэтхэр, Iэпщэрыбанэр, лъэныр, 
жэныр, зэщIэIэтэныр, дзэм къулыкъу щы-
зыщIэхэр зыхуэIэижьу щытыпхъэ нэгъуэщI 
спорт лIэужьыгъуэхэри къызэщIиубыдэу. Зэ-
хьэзэхуэр ирагъэкIуэкIащ Хэкур зыхъу мэу зи 
псэр зыта ди зауэлIхэм я фэеплъу. 

ШколакIуэхэр жыджэру зи утыку къихьа 
зэхьэзэхуэр къызэригъэпэщащ «Хэкум и 
 хъумакIуэ» урысейпсо фондым КъБР-м щиIэ 
къудамэм социальнэ и лъэныкъуэкIэ лэ-
жьыгъэхэр зэзыгъэуIу Нашэ Мухьэмэд. Абы  
и нэIэм щIэту ныбжьыщIэхэр зэхьэзэхуащ 
зыщIэIэтэнымкIэ, метри 100-кIэ жэнымкIэ, 
зы километр къэжынымкIэ, кIапсэ лэрыгъу-
кIэ зэпеIэнымкIэ, уэрэдхэр зэдэууэ жаIэу 
екIуу къэкIухьынымкIэ. 

КъинэмыщIауэ, социальнэ координатор 
Нашэм и гъусэу ныбжьыщIэхэм яхуэкIуащ ди 
къэралым гъунэгъу щIыналъэм щригъэ -
кIуэкI дзэ Iуэхугъуэ хэхам и ветеран Бон-
даренкэ Александр. ЗауэлI хахуэм щIалэ 

цIыкIухэм ядригъэкIуэкIащ псы есынымкIэ 
дерс хьэлэмэт, абы и Iэмал зэмылIэужьы-
гъуэхэр щызэпкърихыу. Къыхэдгъэщынщи, 
Бондаренкэ Александр илъэси 10-м щIи-
гъуауэ дзэ къулыкъум пэрытщ, псы щIагъым 
лагъымхэр щIэзылъхьэхэм, къыщызыгъауэ 
зауэлIхэм яхэту, СВО-ми лIыгъэ къигъэлъа-
гъуэу хэтащ. 

Дауи, апхуэдэ зэфIэкIхэр зыбгъэдэлъ, 
зэпэщIэувэныгъэ ткIийми хахуэу хэта за-
уэлIым жиIэ псори яфIэхьэлэмэтт ныб-
жьыщIэхэм, псом хуэмыдэу лагъымхэмрэ 
ахэр къызэрагъауэ щIыкIэхэмрэ ятеухуахэр. 
Апхуэдэу Бондаренкэ щIалэ цIыкIухэм яри-
гъэщIащ псы щIагъым щащыгъ щыгъыным 
и зэпкърылъыкIэр, щытIэгъэкIэр. Ныбжьы-
щIэхэм я упщIэ куэдми жэуап зэпкърыхахэр 
ягъуэтащ а махуэм. 

Апхуэдэу купщIафIэу екIуэкIащ зауэм и ве-
теранымрэ школакIуэхэмрэ я зэIущIэр. 
Хьэлэмэту къызэгъэпэща хъуащ фэеплъ 
зэхьэзэхуэри. А Iуэхугъуэ псоми я купщIэ 
 нэхъыщхьэр, мурадыр зыт: ныбжьыщIэхэр 
узыншэу, еджауэ къэгъэхъунырщ, щалъхуа 
щIыналъэр фIыуэ ялъагъуу, ди къэра-
лышхуэм и къыщхьэщыжакIуэ, хъумакIуэ 
 нэсу гъэсэнырщ. А къалэнхэр, дауи, къе-
хъулIащ зи гугъу тщIа лэжьыгъэхэр къызэ-
зыгъэпэщахэм. 

ТАМБИЙ  Линэ. 

Налшык къыщызэIуахащ псэупIэ-коммунальнэ Iуэху-
щIапIэм егъэщIылIа IэнатIэ къэс я щытыкIэм кIэлъыплъ 
центр щхьэхуэ. Ар щIыналъэм щыяпэщ. 

АБЫ хиубыдэ бжыгъэрылажьэ сервиси 5-м Iэмал къари-
тынущ псэупIэ-коммунальнэ IуэхущIапIэм и нэIэм щIэту 
 къалащхьэм дэт IэнатIэ псоми я щытыкIэмрэ къыщы хъу-
къыщыщIэхэмрэ сыт хуэдэ зэманми къриубыдэу зрагъэ-
лъагъуну, пхъэнкIий дэшыным къыщыщIэдзауэ щIыпIэхэр 
зэщIэгъэкъэбзэнымкIэ иухыжу. Абыхэм уэрам уэзды-
гъэхэри, пIалъэм тету, пагъэнэнущ.

Къапщтэмэ, 2023 гъэм къриубыдэу Налшык щагъэуващ 
уэрамхэр къызэрагъэнэху иджырей уэздыгъэу мини 10. 
 КамерэщIэхэм я фIыгъэкIэ гъуэгум щызекIуэ транспорт-
хэми кIэлъыплъынущ, ГЛОНАСС системэмкIэ абыхэм я 
 процент 60-р зэрыузэдам и фIыгъэкIэ. ДяпэкIэ я мурадщ 
 гъуэгухэм зэрыщызекIуэн хуей хабзэхэмрэ светофорхэр 
щIэкIэ хъуэжынымкIэ къызэгъэпэщакIуэ центр къызэIуа-
хыну.

Фигу къэдгъэкIыжынщи, «светофор губзыгъэхэр» илъэс 
зыбжанэ ипэкIэ Налшык, Мэлбахъуэм и цIэр зезыхьэ уэ-
рамым, ЩоджэнцIыкIумрэ Лермонтовымрэ, Суворовымрэ 
Маяковскэмрэ, Ленинымрэ Лъостэнымрэ я цIэхэр зезыхьэ 
уэрам зэхэкIыпIэхэм япэу щагъэуващ икIи абыхэм я фIы-
гъэкIэ транспортхэр куэдкIэ нэхъ шынагъуэншэу зокIуэ. 
Абыхэм ябж а щIыпIэм машинэ дапщэ щызэблэкIми. 
Апхуэдэу уэздыгъэ плъыжьыр зэман нэхъыбэкIэ щиIыгъып-
хъэр ещIэ, зы лъэныкъуэр псынщIэу иунэщIу, адрейм зэман 
нэхъыбэ къазэрыхуэнэным тещIыхьауэ. Абыхэм, уеблэмэ 
адрей светофорхэми зыпащIэфынурэ, ахэр здэщыт щIыпIэм 
щыIэ Iуэху щытыкIэр зрагъэщIэфынущ, Iэмалыншагъэ 
 къэхъумэ, езым абыхэм затриухуэн хуэдэу. Псори ауэ къэ-
гъэнауэ ахэр адрейхэм нэхърэ куэдкIэ нэхъ наIуэщ, дыгъэм 
я нэхъ гуащIэми хуиту хэплъагъукIыу.

ШЭРЭДЖ Дисэ.

Къэбэрдей-Балъкъэрым Экономикэ зы-
ужьыныгъэмкIэ и министерствэм хьэ-
рычэтыщIэхэм хъыбар ярегъащIэ «Урысей 
экспорт центр» АО-м Армением и къа-
лащхьэ Ереван ерыскъыхэкIхэм елэжьхэм 
я дунейпсо бизнес зэIущIэ къызэры щы-
зэригъэпэщымкIэ. 

АБЫ ирагъэблагъэ Урысейм и компание -
хэу зи продукцэхэр хамэ къэралхэм щыпхы-
зыгъэкIыну, сату щIапIэхэр къыщызэIузы-
хыну, адэкIэ зэдэлэжьэн хуэдэу лъэныкъуитI 
зэгурыIуэныгъэхэр зэзыщIылIэну зи мурад-
хэр.

Урысей экспорт центрыр къэралым и 
хьэрычэтыщIэхэм ядэIэпыкъунущ абыхэм я 

продукцэхэр зыщэхуну жэрдэм зыщIа, хамэ 
хэкухэм щыщхэм зыпащIэнымкIэ, Iуэхум 
ехьэлIа зэпсэлъэныгъэхэр къызэрагъэпэ-
щынымкIэ. Апхуэдэ Iэмал щаIэнур лъэны-
къуитIми я арэзыныгъэ къагъэлъагъуэмэщ. 
ИужькIэ ахэр щызэгурыIуа зэманым деж 
зэхуагъэзэнущ.

Хьэрычэт Iуэхум пыщIа зэIущIэр Ереван 
къалэм щекIуэкIынущ 2024 гъэм гъатхэпэм и 
26 - 27-хэм. Абы хэтынухэм зрагъэтхын хуейщ 
щIышылэм и 26-м фIэмыкIыу.

УпщIэ зиIэхэм зыхуагъазэ хъунущ Абрамо-
вэ Любовь. Телефоныр +7(495)937-47-47 (дэ-
щIыгъужыр.I346), е пощтымкIэ - l.abramova@
exportcenter.ru.

БАТОКЪУЭ  Албэч. 

ЛIыхъужьыр ягу 
къагъэкIыж

Бахъсэн къалэм и курыт еджа-
пIэ №7-м иджыблагъэ ще кIуэ-
кIащ хабзэхъумэ IэнатIэм и 
лэжьакIуэу щыта, зи къалэнхэр 
зыгъэзащIэу хэкIуэда КхъуэIу -
фэ Аслъэн баскетболымкIэ и 
фэеплъ зэхьэзэхуэ. 

ЗЭПЕУЭМ хэтащ Бахъсэн къа-
лэм и курыт еджапIэхэм я гъэсэн-
хэмрэ Шэджэм щIыналъэм и ко-
мандэмрэ. Япэ увыпIэр абы къы-
щихьащ къалэм и курыт еджапIэ 
№7-м, етIуанэ хъуащ Шэджэм 
 къикIахэр, ещанэ увыпIэр зэдагуэ-
шащ курыт еджапIэхэу №№9, 10-
хэм.

Зэхьэзэхуэр зэрекIуэкIам кIэ-
лъыплъащ КхъуэIуфэ Аслъэн и 
благъэхэр, Iыхьлыхэр, ныбжьэгъу-
хэмрэ къыдэлэжьахэмрэ, спор-
тым дихьэххэр, Бахъсэн къалэ ад-
министрацэм и лэжьакIуэхэр, нэ-
гъуэщIхэри. 

Зэпеуэм къыщыхэжаныкIахэр 
ягъэпэжащ саугъэт щхьэхуэхэм-
кIэ.

Абазэ Аслъэн
и ехъулIэныгъэ

Новгород Ищхъэрэ областым 
хыхьэ Кстовэ къалэм иджыбла-
гъэ щекIуэкIащ самбэмкIэ Уры-
сейм пэшэныгъэр къы щы-
хьыным хуэунэтIа зэхьэзэхуэ. 

гъуэщIхэри. Бгым ущыдэкIуейкIэ, 
укIуэцIрымы кIыфу, батыргъэну зэ-
хэкIа щIыпIэхэм куэду ущрохьэлIэ. 
Абыхэм нэмыщI хьэцыбанэри куэду 
къыщокI.

Совет зэманым мы бгым цIыху 
куэд дэкIыу щытащ: зыгъэпсэхуакIуэ 
къэ кIуа ирехъуи, щIыпIэм щыпсэу-
хэрами. Апхуэдэу, щIыпIэр ирагъэ-
цIыхун му радкIэ, бгым еджа кIуэхэри 
гуп-гупурэ дашу щытащ. 

90 гъэхэм щIыпIэр ябгынэри, хуаб-
жьу зэщIэкIэжат, уеблэмэ ущыгъуа-
щэу. Ауэ иужьрей зэманым бгым и 
джабэри, и щыгури ягъэкъэбзэжащ, 
умыгъуащэу узэрызекIуэн дамыгъэ-

хэр лъагъуэхэм трагъэувэжащ.
Бжьыхьэ махуэ хуабэм Нартанэ 

бгым удэкIыну егъэлеяуэ гухэхъуэщ, 
ихъуреягъыр апхуэдизкIэ дахэщи. А 
зэманым мы щIыпIэм щыкуэдщ 
мэшбэв цIыкIухэр. Пшэ щытемылъ 
махуэм бгым и щыгум уиту уплъэ -
мэ, Налшык, Кэнжэ, Хьэсэней, Бе-
лая Речкэ жылэхэм хуиту удоплъэ.

Нартанэ удэкIыным зэман куэд 
ихьыркъым. ЗыплъыхьакIуэхэм я 
«нарт хэм я лъагъуэ» маршрутым и 
иужьрей къэувыIэпIэщ абы и щыгур.

Гъуэгугъэлъагъуэхэм тыншу удаш 
абы. ЯпэщIыкIэ «ДэкIуеипIэ миныр» 
зэпыбочри, адэкIэ кIапсэ гъуэгу мы-

лэжьэжым и къэувыIэпIэу щытам 
нэс уокIуэ. АдэкIэ мэзым ущIэту 
бгым  удокI, щыгум нэс. Гъуэгум 
ущрохьэлIэ егъэлеяуэ щIыпIэ за-
дэхэм. УздэкIуэм зыщыбгъэпсэхун 
щIыпIэ куэд иIэщ.

Нартанэ бгыщхьэм тетщ щIым и 
щытыкIэм щыкIэлъыплъ щIэщI, 
зыплъыхьыпIэ утыку.

Хэку зауэшхуэм и зэманым «Нал-
шык-Орджоникидзе» операцэр ще-
кIуэкIым, Нартанэ бгыщхьэм къы-
щы зэрагъэпэщауэ щытащ кIэ-
лъыплъа кIуэ гупым я быдапIэ. 1941 
гъэм и бжьыхьэм бгыщхьэм тетащ 
Совет Армэм и лагъымыдзхэр, топ-
хэр. Зауэ нэужь зэманым бгым 
дэкIхэм куэду къагъуэту щытащ аб-
деж щекIуэкIа зэхэуэхэм я лъэужь-
хэр, шэхэр. 

БИЦУ  Жаннэ.

И «нэм» фIэкIынукъым

ГъэщIэгъуэн ящыхъуащ

УФ-м и Социальнэ фон-
дым и къудамэу Къэбэрдей-
Балъкъэрым щыIэм и пресс-
IуэхущIапIэм къызэритам-
кIэ, 2024 гъэм и щIышылэ 
мазэм щегъэжьауэ респуб-
ликэм и унагъуэхэм зэ ты-
гъуэу зэрадэIэпыкъу посо-
бием хэхъуауэ яIэрыхьэн 
щIадзащ. 

ЦIЫХУР псэун папщIэ нэхъ 
мащIэ дыдэу зыхуей ахъшэм 
проценти 7,5-кIэ хэхъуащ мы 
илъэсым къыщыщIэдзауэ. 
Абы елъытащ социальнэ 
 пособиер зыхуэдизынури, зи 
ныбжьыр илъэс 17-м нэмыса 
сабий зиIэхэмрэ цIыхубз 
 уэндэгъухэмрэ иратри хэту. 
Абы ипкъ иткIэ, УФ-м и Со-
циальнэ фондым и къудамэу 
КъБР-м щыIэм апхуэдэ ахъ-
шэ зы хуаутIыпщ унагъуэхэм 
зэ тыгъуэу яIэрыхьэ посо-
бием ху хагъэхъуащ, абы 
щхьэкIэ лъэIу тхылъхэр къа-
гъэщIэ рэщIэжын хуэмей-        
уэ.

«ЩыIэ хабзэм тету, цIыхубз 
уэндэгъухэм зэ тыгъуэу ират 
пособием и куэдагъыр те-
щIыхьащ щIыналъэм щыла-
жьэ цIыхур псэун папщIэ нэхъ 
мащIэ дыдэу зыхуей ахъшэу 
ягъэувам, сабийхэм ейр - 
щIыналъэм ис сабийр зыхуей 
хуэзэн папщIэ нэхъ мащIэ 

Унагъуэхэм зэрадэIэпыкъу 
ахъшэм хагъахъуэ

дыдэу зыхуэныкъуэ ахъшэм.
Мы илъэсым къыщыщIэд-

зауэ сабийхэм пособиеу сом 
мини 8,7 - 17, цIыхубз уэн-
дэгъухэм - сом мини 9,1-рэ - 18 
хуэдиз зы мазэм иратынущ», - 
дыкъыщоджэ пресс-Iуэху-
щIапIэм зэбгригъэха тхы-
гъэм. 

Унагъуэхэм я нэхъыбэм я 
ахъшэхэм хэхъуауэ яIэры хьэн 
щыщIадзэнур дызэрыт илъэ-
сым и мазаем и 3-м щегъэ-
жьауэщ. Ауэ а махуэр зы-
гъэпсэхугъуэм зэрытехуэм 
къыхэкIыу, ахъшэр адэ-анэ-
хэм я счётхэм нэхъ пасэу ягъэ-
кIуэнущ. ЩIышылэм хуэзэ по-
собиер банк картэхэм ху-
ралъхьэнущ, пощткIэ ахэр 
 кърахьэкIынущ мазаем и япэ 
махуэхэм щегъэжьауэ и 25-м 
нэсыхукIэ. 

Фигу къэдгъэкIыжынщи, 
сабий ахъшэхэр унагъуэхэм 
къащыхуэкIуэр зыхыхьа ма-
зэм и япэ махуэхэрщ, ауэ ар 
блэкIа мазэм ейуэ аращ. Ды-

зэрыт илъэсым и щIышылэ 
мазэм къриубыдэу посо-
биехэм япэу щIэупщIа уна-
гъуэхэм ар а мазэ дыдэм хэ-
хъуауэ иратынущ.

Мыри къыхэгъэщын хуейщ: 
цIыхур псэун папщIэ нэхъ 
 мащIэ дыдэу зыхуей ахъшэм 
зэрыхагъэхъуам щхьэкIэ щIэ-
рыщIэу хэплъэжыркъым ап-
хуэдэ къэрал дэIэпыкъуныгъэ 
зрат унагъуэхэм абыкIэ яIэ 
 хуитыныгъэхэм, сыту жыпIэ-
мэ, ахэр хуагъэув социальнэ 
IуэхущIапIэм зыщыхуагъэза 
махуэм къыдэбжэу икIи къы-
кIэлъыкIуэ мазэ 12-м абы зэ-
хъуэкIыныгъэ халъхьэжыр-
къым. 

УФ-м и Президентым и 
унафэкIэ Унагъуэм и илъэсу 
ягъэува 2024 гъэм зэфIа-
гъэкIыну Iуэхушхуэхэм къа-
дэкIуэу, сабий зиIэ унагъуэ -
хэм защIэгъэкъуэным пыщIа 
лэжьыгъэхэми адэкIэ пащэ.

ХЬЭЩЫКЪУЕЙ Олег.

Хэкур  зыхъумахэм  я  фэеплъу

Абы щытекIуащ Къэбэрдей- 
Балъкъэрым щыщ бэнакIуэ 
 Абазэ Аслъэн. Зэпеуэм хэтащ зи 
ныбжьыр илъэс 24-м щхьэдэ-
мыха спортсмену 400-м щIигъу.

КРАСНОДАР крайм и щIыхьыр 
ихъумэу абы щыбэна адыгэ щIалэ 
Абазэ Аслъэн килограмм 88-рэ зи 
хьэлъагъхэм я зэпеуэм и кIэух 
зэхьэзэхуэм щыхигъэщIащ хэгъэ-
рей бэнакIуэ Лоповак Ефим. 

А текIуэныгъэм и фIыгъэкIэ Аба-
зэ Аслъэн Iэмал игъуэтащ УФ-м и 
командэ къыхэхам хэту БРИКС-м 
хыхьэ къэралхэм ирагъэкIуэкIыну 
зэIущIэм зыкъыщигъэлъэгъуэну. 
Ар мэкъуауэгъуэм и 12 - 16-хэм 
Къэзан къалэм щызэхэтынущ. 

КикбоксингымкIэ
командэхэр къыхах

Къэбэрдей-Балъкъэрым Спор-
тымкIэ и министерствэм и те-
леграмм-каналым къызэри-
тамкIэ, Прохладнэ щIыналъэм 
иджыблагъэ щекIуэкIащ КъБР-м 
кикбоксингымкIэ и чемпионатрэ 
пэшэныгъэр къэхьыным хуэу-
нэтIа зэхьэзэхуэрэ. Абы хэтащ 
командэ 16-м я спортсмени 180-м 
нэблагъэ - илъэс 13 зи ныбжьхэм 
къы щыщIэдзауэ нэхъыжьхэмрэ. 

ЗЭХЬЭЗЭХУЭХЭМ щагъэджэ-
гуащ дыщэ медалу 33-рэ, дыжьы-
нуи 33-рэ, домбеякъыу 52-рэ икIи 
зэпеуэм къарикIуахэм ипкъ иткIэ 
КъБР-м и командэ къыхэхахэу 

2024 гъэм екIуэкIыну зэIущIэхэм 
хэтынухэр зэхагъэуващ, спортс-
мен хэм я ныбжьым елъытауэ. 

КъыкIэлъыкIуэ зэхьэзэхуэу кик-
боксингымкIэ екIуэкIынур  Кавказ 
Ищхъэрэм и щIыналъэхэм я чем-
пионатымрэ пашэныгъэр къэ-
хьыным хуэунэтIа зэпеуэмрэщ. Ар 
гъатхэпэм и 4 - 8-хэм Налшык къа-
лэм щекIуэкIынущ. 

Нэхъ лъэщыр зэхагъэкI

Налшык къалэм и «Гладиатор» 
спорткомплексым щIышылэм и 
20 - 21-хэм щекIуэкIащ Кавказ 
Ищхъэрэм самбэмкIэ пашэны-
гъэр къыщыхьыным хуэунэтIа 
зэхьэзэхуэ. Абы хэтащ илъэс         
14 - 16 зи ныбжь бэнакIуэу 300-м 
щIигъу.

Къэбэрдей-Балъкъэрым и ко-
мандэм зэхьэзэхуэм екIуу зыкъы-
щигъэлъэгъуащ икIи медалих         
абы къыщихьащ. Я хьэлъагъ 
елъытауэ зыхэта гупхэм щыте-
кIуащ Къудей Беслъэн (кг 46-рэ), 
БищIо Атхъан (кг 71-рэ), Мамий 
 Атмир (кг 79-рэ) сымэ. ЕтIуанэ 
 хъуащ Мизиев Хьэжмусэ (кг 79-
рэ), ещанэ увыпIэм къыщыувыIащ 
 Къудей Ислъамрэ (кг 46-рэ) Къан-
щауэ Темырланрэ (кг 49-рэ). 

Ди щIалэхэм я тренерхэр ПкIэ-
нашэ Мурат, Къарэмышэ Сулъ-
тIан, Куп Эдуард, Джэданэ За -
лым, Шаваев Хьэнэфи, Холам-
ханов Рустам, Махуэ Олег сымэщ. 

Зэхьэзэхуэм къыщыхэжаныкIа-

хэм медалхэмрэ щIыхь тхылъ-
хэмрэ зэрыратам нэмыщI, абыхэм 
Iэмал ягъуэтащ Санкт-Петербург 
къалэм накъыгъэм щызэхэтыну 
«Победа» дунейпсо зэпеуэмрэ 
 УФ-м самбэмкIэ пашэныгъэр къы-
щыхьыным хуэунэтIауэ Кемеровэ 
къалэм фокIадэм икIэхэм ще-
кIуэкIыну зэпеуэмрэ зыкъыща-
гъэлъэгъуэну. 

КъуэкIыпIэ спорт
лIэужьыгъуэмкIэ зэпоуэ

ЩIышылэм и 10 - 14-хэм Да-
гъыстэным и Каспийск къалэм 
щекIуэкIащ тай боксымкIэ чем-
пионатрэ муай-таймкIэ пашэны-
гъэр къэхьыным хуэунэтIа зэ-
хьэзэхуэрэ. Абы теухуа хъыбар 
къитащ Къэбэрдей-Балъкъэ -
рым СпортымкIэ и министер-
ствэм и телеграмм-каналым. Зэ-
пеуэхэм хэтащ ди республикэм и 
лIыкIуэхэри. 

ДИ спортсменхэм ящыщу я 
хьэлъагъ елъытауэ щызэуа гуп -
хэм щытекIуащ Бырс Аскэр (кг 54-
рэ), Джаурджий Ратмир (кг 67-рэ), 
Нэгъуей Хьэсанш (кг 60), Къунаш 
Амир (кг 71-рэ) сымэ. ЕтIуанэ 
увыпIэр къахьащ Къаныкъуэ 
 Алийрэ (кг 43-рэ) Къуэдзокъуэ 
 Андемыррэ (60-рэ). Къунаш Ар-
сенрэ (кг 63,5-рэ) Шал Къантемыр-
рэ (кг 40) ещанэщ.

Къэбэрдей-Балъкъэрым и ко-
мандэм и тренерыр Бекбулатов 
Рашидщ.

АЛЫДЖЫКЪУЭ  Руслан. 

Теддзэ тхыгъэхэм къы щыхьа 
бжыгъэхэм, къыщаIэта Iуэхугъ-
уэхэм я пэжагъымкIэ ахэр зыт-
хахэм нэсу жэуап яхь. Автор-
хэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

«Издательство
«Южный регион» 

ООО-м щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Редактор  нэхъыщхьэ 
ЖЫЛАСЭ  Заурбэч

РЕДКОЛЛЕГИЕМ  ХЭТХЭР:

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим Мариан-
нэ, Щхьэ щэмыщI Изэ.

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь секретарым и къуэ-
дзэ ДыщэкI Соня, корректорхэу 
Инэрокъуэ Азэмэт (1, 4-нэ нап.), 
Нэужьокъуэ Заирэ (2, 3-нэ нап.).

КомпьютеркIэ газетым и теп-
лъэр ящIащ Дол Маринэ, Мэлба-
хъуэ Анжелэ.

Сурэтхэм елэ жьар Бицу Жан-
нэщ.

Дыщалъхуа  щIыналъэм

Къэбэрдей-Ба лъкъэрым 
Ухуэныгъэмрэ ЖКХ-мкIэ и 
минис терствэм и пресс-Iуэху-
щIапIэм къы зэритамкIэ, Бахъ-
сэн щIыналъэм хыхьэ Куба 
 къуажэм щау хуащ метр зэб-
гъузэнатIэ 600-м нэблагъэ 
зыубыд амбулато рэ щIэ.

МЫ IуэхущIапIэм зы лэжьэ -
гъуэ махуэм къриубыдэу я узын-
шагъэм щыкIэлъагъэплъыфы-
нущ цIыху 90-м щIигъум. Абы 
нэмыщI, махуэкIэ цIыхухэм зы-
щрагъэIэзэу,  хущхъуэхэр щра-
хьэлIэу щIэлъынухэм папщIэ 
 гъуэлъыпIэ 15 щIагъэуващ. 

Зы къат хъу амбулаторэр зы-
хуей-зыхуэфI псомкIи къызэ-
гъэпэщащ. Абы хэтщ узыфэ 
зэхуэ мыдэхэр зыпкърытхэм ще-
Iэзэ,  хущхъуэхэр щыхалъхьэ 
пэшхэр, нэгъуэщI зыхуеинухэр. 
Абы къепхауэ лэжьэнущ дэIэ-
пыкъуэгъу псынщIэри.

Ухуэныгъэр ирагъэкIуэкIащ 
«Узын шагъэр хъумэн» лъэпкъ 
проектым хыхьэ «ЦIыхухэм япэу 
зы зыхуагъазэ медицинэ Iуэху-
щIапIэ хэр егъэфIэкIуэн» щIына-
лъэ программэм тету.

НАУРЫЗЫКЪУЭ  Ислъам. 

Зыхуей псомкIи
къызэгъэпэщауэ


